
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ВЛАДИМИР ИЛЬИЧ ЛЕНИН НАС НӨГЧИВ

	 

	Лениний нас барснаар энэ ертөнц «өнөөгийн бүх их хүмүүсийн дотроос суут чанарыг биедээ хамгийн их шингээсэн» хүнээсээ хагацлаа гэж түүний зарим дайсан ч шударгаар зөвшөөрөн хүлээж байна.

	Германы хөрөнгөтний «Prager Tagblatt» сонин Лениний тухай, аугаа их түүнийг үнэхээр бишрэн хүндэтгэсэн өгүүлэл нийтэлж, төгсгөлд нь «Ленин үхсэн ч гэсэн аугаа их, халдашгүй, аймаар санагдана» гэж бичжээ.

	Уг өгүүллийг уншаад үзэхэд «Дайсны хүүр дандаа аятайхан үнэртдэг» гэсэн нүнжиггүй үгээр илэрдэг бах нь ханасан сэтгэлийн үүднээс буюу сүрхий хүнээс хоёр яс хагацаж баяр хөөр болсондоо бичээгүй нь илэрхий агаад харин ч хүн хүнээ бахархах дуу хоолой тод цуурайтаж байна.

	Гэтэл амьдралын төлөө зоригтой тэмцэхийн, оюун билгийн аймшиггүйн лут төлөөлөгчдийн нэг болсон Лениний нас барсан явдлын талаар бичихдээ хөрөнгөтний сонинууд шиг тийм хүндэтгэлийг үзүүлэх хүч чадал, арга аль аль нь Оросоос гадаадад дүрвэн суугчдын хэвлэлд дутагджээ.

	Лениний дүрийг гаргана гэхэд бэрх юм. Ленинийг гаднаас нь харахад загас хайрсаар хучигдсан байхын адил үгээр өвч хучигдсан юм шиг санагддаг. Хэлдэг ярьдаг шигээ шударга шулуун хээгүй сайхан хүн байж билээ.

	Түүний зориг баатарлаг нь гаднаас нь хараад мэдэгдэмгүй бөгөөд ертөнц дээр нийгмийн шударга ёс тогтоож болно гэж хэлбэрэлтгүй итгэсэн оросын өдий төдий үнэнч шударга хувьсгалт сэхээтний хээгүй, тэвчээртэй эрэлхэг явдал, хүний зол жаргалын төлөөнөө нүсэр хүнд ажил хийх гэж дэлхий ертөнцийн баяр цэнгэл бүгдээс татгалзсан баатарлаг хүн юм.

	Лениний нас барсны дараахан бичсэн зүйлээ би гашуун гунигт автагдаж байхдаа, яаруу сандруу, муу ч бичсэн юм. «Зохисыг» бодож бичиж чадаагүй юм ч мэр сэр бий нь бүрэн ойлгогдох биз ээ. Энэ хүн бол хурц ухаантай, цэцэн мэргэн хүн байсан бөгөөд «ухаан ихдэхэд сэтгэл чилэх юм их бий» гэдэг билээ. Ленин алсыг хол харж чаддаг байсан, тэгээд 19—21 оны үед зарим хүний тухай бодож ярихдаа тэднийг хэдэн жилийн хойно ямар болохыг тааж мэдэх нь цөөнгүй байсан юм. Тийнхүү зарим хүний базаахгүй шинжийг урьдаас тааварлахад нь тэр болгон итгэмгүй, зарим үед арай юу бол, эгээ ч тийм үгүй биз гэж гомдмоор ч санагддаг байсан боловч яах аргагүй тийм байснаа харуулсан хүн цөөнгүй гарч билээ. Лениний тухай дуртгалаа би муугийн дээр дэс дараалалгүй бичсэнээс гадна бас харамсмаар орхисон зүйл ч бий. Би уг нь Владимир Ильичийн зарим хүнийг бүр сэжиглэн хардаж итгэхгүй, заримыг нь бүр дайсагнаж, тэр ч байтугай зарим хүнийг үзэн ядах байдал гойд тодорсон Лондоны их хурлын өдрүүдээс эхлэх ёстой байсан юм.

	Лондоны захад байдаг, инээд хүрмээр яданги тэр модон сүмийн нүцгэн хана, ядуу сургуулийн хичээлийн танхим шиг жижигхэн тасалгааны гурвалжин цонх одоо ч гэсэн ив илхэн үзэгдэх шиг санагдана. Энэ байшин гаднаас нь харахад сүм шиг харагдахаас биш, дотор нь ороход бурхан тахилын юм юу ч үгүй, тэр ч байтугай гэлэн хүний ном айлддаг намхан ширээ нь ч тасалгааныхаа гүнд биш, харин орох хаалганыхаа тэнд, хоёр үүдний завсар байдаг байлаа.

	Тэр жилээс урьд нь би Ленинтэй уулзаж явсангүй. Түүний бичсэн юмыг ч базаалтай уншиж байгаагүй, уг нь их унших ёстой байжээ. Гэвч олж уншсан зүйлдээ болоод ялангуяа Ленинийг таньдаг нөхдийнх нь бахархан ярихыг сонсоод би түүнд хүчтэй татагдсан юм. Намайг анх танилцуулахад Ленин гарыг минь чанга барьж, цогтой нүдээрээ намайг ажиж харсаар хуучин танил шиг;

	— Ирсэн чинь сайн болж. Та ч үзэлцээнд дуртай шүү дээ? Энд одоохон нэгийгээ үзэлцэх гэж байна гэж тоглож хэлэв.

	Ленинийг тийм хүн гэж ер нь бодоогүй юм. Ленин санаанд нэг л хүрэхгүй байлаа. Тултираадуу хэлтэй, гараа өвөр, суга руугаа байн байн хийсэн, ташаагаа тулж зогссон, ер нь л дэндүү хээгүй, «жолоодогч хүн» гэмээр шинж тун ч үгүй санагдсан юм. Би бол зохиолч хүн. Тэгэхлээр жижиг сажиг юм бүхнийг ажих үүрэгтэй байдаг. Энэ маань заншил болж, заримдаа ч яршиг болох юм.

	Намайг «хөтөлж аваачихад» Г. В. Плеханов элгээ тэвэрчихсэн зогсож байсан бөгөөд багшлах ажлаасаа уйдчихаад, бас нэг шинэ сурагч орж ирэхийг харж байгаа юм шиг их л ширүүн бөгөөд уйтгартай хараад:

	«Би таны авьяасад биширдэг» гэсэн ердийн үг хэлэв. Үүнээс өөр, санаанд үлдмээр юм надад хэлээгүй билээ. Их хурал дуусан дуустал «үнэн сэтгэлээсээ ярилцах» гэж хэн хэн маань ч хүсээгүй юм.

	Гэтэл энэ халзан, тултираа, тагдгар, чийрэг эр, нэг гараараа том магнайгаа илбэж, нөгөө гараараа миний гарыг татаж, гайхмаар гярхай нүдээ гялалзуулан эелдгээр харж юу юугүй л «Эх» гэдэг номын дутагдлыг ярьж эхлэв. И. П. Ладыжниковоос гар бичмэлийг нь олж аваад уншчихсан байжээ.

	Би баахан яаруу биччихсэн юм гэж хэлээд, чухам яагаад яарснаа тайлбарлаж амжаагүй байтал Ленин толгой дохиод, яарч бичсэн чинь их сайн болж. Хэрэгтэй ном, яагаад гэвэл хувьсгалт хөдөлгөөнд учрыг ололгүй, урсгалаараа орсон ажилчин өдий төдий учраас одоо тэд номыг чинь уншаад их юм олж авна гэж өөрөө тайлбарлав.

	«Цагаа ёстой олсон ном» гэж Ленин хэлсэн юм. Энэ бол миний хувьд хамгийн үнэтэй магтаал байлаа. Дараа нь Ленин «Эх» гэдэг зохиол чинь гадаад хэлээр орчуулагдаж байгаа юу? Орос, Америкийн чандалга хэр зэрэг балла аа бол? гэж ажил хэргийн чанартай асуугаад, зохиогчийг нь баривчлан шүүхэд өгөх гэж шийдсэн гэдгийг сонсмогц хөмсөг зангидан байснаа толгойгоо гэдийлгэн, нүдээ аниад ер бусын хачин инээв. Түүний инээхэд ажилчдын анхаарал татагдаж Фома Уральский бил үү дээ, бас гурван ажилчин дэргэд хүрч ирсэн юм даг.

	Би намын шилдэг гурван зуун гишүүний дунд байгаадаа сэтгэл их хөдлөн баяртай байсан бөгөөд тэдгээр хүмүүс бол зохион байгуулалтай арван таван түмэн ажилчныг их хуралд төлөөлж ирснийг мэдэж намын бүх удирдагч, хуучин хувьсгалч Плеханов, Аксельрод, Дейч нартай биеэр уулзав.

	Эх нутгаасаа гарч гадаадад хоёр жил болохдоо сэтгэл санаагаар их л унаж байснаа хэлэх юм бол намайг аргагүй сэтгэл хөдөлсөн баяртай ч байлгүй яах вэ дээ гэж уншигч нар бүрэн ойлгох биз ээ.

	Берлинд байхдаа социал - демократын бараг бүх томоохон удирдагч нартай уулзаж маш бүдүүн Зингерийн хажууд бас бусад нэрд үлэмж их гарсан хүмүүсийн дунд Август Бебелийнд хоол идэж суусан цагаас эхлээд сэтгэл санаагаар тэгж унасан юм.

	Бид уудам цэлгэр, тохилог бөгөөд хатгамал гоёмсог алчуураар бүрхсэн дуучин бялзуухайтай торууд бүхий тасалгаанд хоол идсэн юм. Түшлэгтэй сандал дээр нь суусан хүн бүрээсийг нь хүзүүгээрээ муухай болгохоос болгоомжилж сандлын түшлэгийг бас хатгамал бүхий алчуураар бүтээсэн байлаа. Ер нь цөм тохилог догь, бөх бат бөгөөд цугласан хүмүүс баяр ёслолын байдалтай ууж, идэн хоорондоо ч мөн тийм янзтайгаар ярилцаж «мальцейт» гэнэ.

	Энэ үгийг би мэддэггүй байсан юм. Гэвч францаар «маль» гэдэг нь «муу» гэсэн үг, германы «цейт» гэдэг нь «цаг» гэсэн үг тул нийлээд «муу цаг» гэсэн үг шиг байлаа.

	Каутский бол «миний романтик» гэж Зингер хоёр ч удаа хэлсэн билээ. Бүргэд хамартай Бебель биеэ жаахан тоосон хүн шиг санагдсан.

	Бид рейний дарс, пиво ууцгаасан. Дарс нь сүрхий гашуун бүлээн, пиво нь харин сайхан пиво байлаа. Оросын хувьсгалын тухай, социал - демократуудын намын тухай бас баахан гашуун, таашаахгүй ярилцана. Гэтэл германыхаа намыг их сайн хэлцгээж байлаа. Ер нь юм бүхэн биеэ тоосон шиг, төчнөөн эрхэмсэг жолоодогчдын лагшныг өргөж байгаадаа сандлууд нь хүртэл биеэ тоосон юм шиг ч санагдлаа.

	Германы намтай би «нүүр халмаар» хэрэгтэй байсан юм. Тус намын нэртэй гишүүн, сүүлдээ үлэмж алдаршсан Парвус «Знание» хэвлэлийн газраас үнэмлэх авч «Ёроолд» гэдэг жүжгийг театрын тайзанд тавьсны шан мөнгийг хурааж байх эрхтэй болсон байжээ. Уг үнэмлэхийг 1902 онд Севастопольд нууцгай ирэхэд нь галт тэрэгний буудал дээр гардуулжээ. Хурааж авсан мөнгөнийхөө 20 хувийг тэр өөрөө, үлдсэн мөнгөнийхөө дөрөв хуваасны нэгийг надад, дөрөв хуваасны гурвыг нь социал - демократ намын кассад оруулах байжээ. Парвус энэ болзлыг сайн мэддэг байснаар барахгүй их гайхуулдаг байжээ. Дөрвөн жилийн турш тэр жүжиг Германы бүх театрт тавигдаж, ганц Берлинд таван зуу гаруй удаа тавьсан учир Парвус 100 мянган марк хүлээн авсан шиг бололтой. Гэтэл Парвус «Знание» хэвлэлийн газар К. П. Пятницкийн мөнгө гуйвуулахын оронд захиа ирүүлж өнөөх мөнгөө Италиар жуулчилж явахдаа нэг авгайтай зугаалж байгаад цөмийг нь үрчихлээ шүү гэж хэнэг ч үгүй бичжээ. Бодвол маш их зугаатай сайхан өнгөрсөн уг жуулчлалд миний үрэгдсэн тэр мөнгөний дөнгөж дөрөв хуваасны нэг нь над хамаатай байсан болохоор яамай гэж бодоод үлдэх дөрөвний гурван хувийн нь тухайд Германы Намын Төв Хороонд мэдэгдэх ёстой гэж шийдсэн хэрэг. И. П. Ладыжниковоор дамжуулж мэдэгдсэн юм. Германы Намын төв Хороо Парвусийг намын ямар ч юм бэ бүү мэд, эрх тушаалаас нь буулгасан гэж дуулдсан. Чухамдаа түүний чихийг нь тас мушгивал таарах байсан юм. Хэзээ хойно Парист явж байхад хамт явсан улс минь Парвустай жуулчилсан нөгөө хүүхэн энэ шүү дээ гэж их хөөрхөн хүүхэн, хүүхэн ч гэж дээ авгайг зааж өгсөн юм.

	«Үнэтэйхэн хонгор чинь та байсан юм биз дээ» гэж бодогдож билээ.

	Берлинд байхдаа зохиолч, зураач, урлаг, шинжлэх ухааныг ивээгч нартай уулздаг байсан. Тэд бол биеэ тоох, биеэ эрхэмлэхийн хэр хэмжээгээрээ л ялгаатай улс.

	Америкт Нью-Йорк хотын дарга буюу губернатор болохыг хүсдэг байсан Морис Хилквиттэй, бас аминдаа хүн амьтан болгонд унтууцдаг болсон бөгөөд гяндангаас саяхан гараад байсан өвгөн Дебстэй зөндөө уулздаг байв. Ер нь бишгүй л олон хүнтэй зөндөө уулзсан, тэгэхдээ оросын хувьсгалын гүн учрыг ойлгосон тийм ганц ч хүнтэй тааралдсангүй. Оросын хувьсгалыг «Европын амьдралын тусгай тохиолдол» гэх буюу «социализмд талархагч» нэг «гэнсом авхайн» үгээр бол «дандаа л хижиг буюу хувьсгал» гарч байдаг орны ерийн үзэгдэл гэж үздэг юм шиг байв.

	«Большевикуудын» кассад мөнгө олохоор Америкт явах санааг Л. Б. Красин гаргасан юм. Надтай хамт нарийн бичгийн дарга, үг хэлэх, ажлыг зохион байгуулагчаар В. В. Воровский явах ёстой байлаа. Воровский англи хэл сайн мэддэг байсан юм. Гэтэл түүнд намаас өөр даалгавар өгсөн тул надтай Н. Е. Буренин явсан. Энэ хүн бол (Большевикуудын) Төв Хорооны дайчин бүлгийн гишүүн боловч харин «хэлгүй» байсан тул зам зуураа, очсон хойноо судалж эхэлсэн билээ. Эсерүүд миний ямар зорилготой явах гэж байгааг мэдээд их л сонирхож байв. Намайг бүр финландад байхад Чайковский, Житловскийтэй ирээд большевикуудад мөнгө олох хэрэггүй, «ер нь хувьсгалд» хэрэглэх мөнгөө олооч гэж шаардаж байсан юм. Би «Ер нь хувьсгалд зориулан» мөнгө олохоос татгалзаж билээ. Тэгэхтэй зэрэг тэд тийш нь (эмгэнээ) явуулсан юм. Тэгээд америкчуудын дотор хоёр хүн очиж тус тусдаа, уулзалдах ч үгүй, лав хоёр янзын хувьсгалын төлөө мөнгө цуглуулж эхэлсэн юм. Тэр хоёр хувьсгалын аль нь дээр, дөнгүүр юм гэдгийг америкчууд бодох зав ч үгүй, хүсэл ч үгүй байв. Тэд тэр «эмгэнийг» урьд нь таньдаг байсан бололтой, тэгээд америк найзууд нь түүнд зарлал тунхаг сайн гаргаж өгсөн, гэтэл хааны элчний газар намайг тун олиггүй угтсан юм. Мөн л оросын хувьсгалыг аанай бас «тусгай бөгөөд бүтэлгүй болсон хэрэг» гэж үздэг Америк нөхөд миний хурал цуглаан зохиож цуглуулсан мөнгөнд минь ялимгүй «либерал байдалтай» ханддаг байв. Ер нь миний цуглуулсан мөнгө, тун юмгүй бага, нэг түм хүрэхгүй доллар болсон байв. Тэгэхлээр нь би сониноос «мөнгө олохоор» шийдсэн боловч америкт бас л нэг Парвус гараад ирсэн юм. Явсан хэрэг ингэж бүтэл муутай болсон боловч тэнд байхдаа «Эх» гэдэг зохиолоо бичсэн, тиймдээ ч уг зохиол минь зарим талаар «алдаа» дутагдалтай болсон юм.

	Дараа нь Италийн Капри аралд хүрч ирээд, Оросын ном сонин толгой өөд таталгүй уншсан, гэтэл энэ нь сэтгэл санааг минь улам ч унагасан билээ. Хэрэв эрүүнээс булга татуулсан шүд мэдрэх мэдрэлтэй байдаг сан бол яг л над шиг ганцаардан уйтгарлах байсан биз ээ. Миний таних хүмүүс нэг «мөрийн хөтөлбөрөөс» нөгөө рүү хэчнээн овжин, ёстой алиалах мэтээр хурдан хурдан шилжиж байсан нь гайхалтай байлаа.

	Оросоос бут цохигдсон, айж мэгдсэн, тууш муутай бөгөөд өөртөө болон «Найдваргүй хэрэгт» оруулчихсан өрөөл бусдад хорссон хувьсгалчид ирдэг байв.

	Өнгөрсөөн! Цөм бут цохигдож, үхэх нь үхэж, цөлөгдөх нь цөлөгдөж, шоронд орох нь ороод цөм баларсаан! гэцгээдэг байв.

	Инээд хүрмээр юм их гардаг боловч баясмаар юм огт байдаггүй байлаа. Оросоос ирсэн, авьяаслаг нэг зохиолч гийчин намайг «Ёроолд» гэдэг жүжгийн Лукийн рольд тоглосон хүн гэж батлан ярив. Юун гэвэл залуучууд сэтгэл засах үгэнд минь үнэмшсэндээ болж духаа булуу болтол дэлсүүлж би нь өөрөө зугтаад явчхаж гэнэ ээ. Өөр нэг хүн хэлэхдээ намайг «хандлагад» автагдсан «дүүрсэн хүн», бүжиг бол «эзэн хааных» болохоор түүний ач холбогдлыг чи үгүйсгэж байна гэж байлаа. Ер нь инээд хүрмээр, тэнэг балай юм бишгүй тааралдаж, ялзарсан, хумхи орос орноос хийсэн ирээд байгаа юм шиг санагдах цаг олон байж билээ.

	Тэгтэл чинь ёстой үлгэр домогт гардаг шиг юм болж оросын социал - демократ намын их хуралд өөрийн биеэр оролцох болсон юм. Энэ бол ёстой баяртай явдал байлаа.

	Харин би эхний хуралдааныг хүртэл, өөрөөр хэлбэл «хэлэлцэх асуудлын» тухай болсон маргааныг хүртэл л тэгж баярласан юм. Тэр маргаан догшин ширүүн байснаас миний оргилсон баяр баахан саарсан юм. Үүнд харин нам, хувьсгалчид, реформчид гэж эрс хуваагдсаныг мэдээд тэгж баяр бахдал минь саараагүй бөгөөд үүнийг бүр 1903 онд мэдсэн юм. Харин реформчид В. И. Ленинийг хэчнээн их дайсагнаж байгааг үзээд баяр бахдал минь саарсан юм. Тэдний хэлсэн үгнээс дайсагнах яриа хэл савирч үсчих нь хүчтэй даралтын улмаас хуучин усан хөөргийн «олгойноос» ус годгодох адил байлаа.

	Юу ярьж байгаа нь тэр болгон чухал биш байдаг бол харин хэрхэн ярьж байгаа нь хэзээ ямагт чухал байдаг. Сюртук дээлийнхээ товчийг цөмийг нь товчилсон бөгөөд протестан шашны хувраг гэлтэй Г. В. Плеханов их хурлыг нээж үг хэлэхдээ өөрийнхөө бүх санааг маргаангүй зөв, үг бүрээ эрдэнэсийн үнэтэй, түүгээр ч барахгүй үгсийнхээ хоорондох завсарлагыг ч эрдэнэсийн үнэтэй гэж хатуу итгэсэн, бурхны хууль номногч шиг ярьж билээ. Плеханов сайхан эвлүүлсэн өгүүлбэрүүдийг хуралдагсдын толгой дээгүүр маш чадамгай цацаж большевикуудын сууж байсан суудлын дотроос хэн нэг хүн нөгөө нэг нөхөртэйгөө шивнэж орхивол хүндэт уран илтгэгч ярихаа түр зогсож түүнийг нэвтлэх адил харцаар цоо ширтэнэ.

	Плеханов дээлийнхээ нэг товчинд бусдаас нь илүү хайртай байсан бололтой хуруугаараа байнга энхрийлэн илбэж, харин үгэндээ завсарлага хийхдээ хонхны товх дарж байгаа юм шиг дарахыг нь үзвэл чухам ингэж дарахдаа л долгилон урсах мэт яриагаа таслах шиг санагдана. Плеханов нэг хуралдаан дээр хэнд бил ээ, нэгэнд нь хариу өгөх гэж элгэндээ гараа зөрүүлээд их л чанга, зэвүүцсэн байдалтайгаар:

	— Хн - хн! гэв.

	Ингэхэд нь ажилчин большевикууд инээд алдав. Г. В. сэрвэсхийн харж хацар нь зэвхий даав. Би, илтгэгчийн ширээний хажууд суугаад уран илтгэгчийн хажуугаас харж байсан болохоор хацар нь гэж хэлж байгаа юм шүү.

	Анхдугаар хуралдаан дээр Г. В. Плехановыг үг хэлж байхад большевикуудын дотроос Ленин л байн байн хөдөлж заримдаа даараад биеэ хураах шиг, заримдаа халууцаад биеэ тэлж суух шиг, бас, гар хуруугаа сугандаа хавчуулна, эрүүгээ илбэнэ, саруул толгойгоо сэгсэрнэ. М. П. Томскийд ямар нэг юм шивнэнэ. Плехановыг «намын дотор ревизионист байхгүй» гэж хэлэхэд Ленин доошоо бөхийгөөд инээдээ барьж ядахад халзан толгой нь улайж бүх бие нь догдлон хөдөлнө. Түүний хажуу, хойно нь сууж байсан ажилчид мөн инээмсэглэцгээж, тасалгааны мухраас нэг хүн:

	― Тэгвэл, тэр талаар сууж байгаа улс чинь юун улс вэ? гэж чанга бөгөөд ширүүн дуугаар асуув.

	Тагдгар биетэй Феодор Дан жинхэнэ үнэнийг төрсөн үр шигээ эрхэмлэн нандигнаж ирсэн, нандигнадаг хүний байдлаар ярьж байв. Феодор Дан өөрийгөө Карл Марксын гүйцэд биелэл мөн гээд большевикууд бол дульхан мэдлэгтэй, шалдар багачуул мөн болох нь «марксизмын бүх гарамгай онолчид» дунд нь байгаа меньшевикүүдийг хэрхэн үзэж байгаа байдлаас нь бүүр ч тодорхой харагдаж байна гэж ярив.

	— Та нар марксист биш, ердөө ч биш! гэж тэр ярвайн хэлээд зангидсан гараараа баруун тийш нь заана. 

	Ажилчдын дотроос нэг нь:

	—Та өөрөө хэзээ либералуудтай дахин цай уухаар явах гэж байна? гэж асуув.

	Нэгдүгээр хуралдаан дээр Мартов үг хэл лүү, яалаа санахгүй байна. Энэ гайхам аятайхан царайт хүн залуу хүний янзтай бадрангуй ярьдаг байсан бөгөөд хагарал гарч зөрчилтэй болсон явдлыг онц гүнзгий эмгэнэн гашуудаж байгаа шиг санагдсан билээ.

	Мартовын хамаг бие нь чичирч донслох бөгөөд цардмал цагаан цамцныхаа захны товчийг салганан тайлж хоёр гараа занган хөдөлгөнө. Дотуур цамцны нь нэг ханцуйн хажлага пиджакийн ханцуйгаас цухуйн гараад сарвууг нь таглах бөгөөд Мартов цамцныхаа ханцуйг буцааж хийх гэж тэр талынхаа гарыг дээш нь ёрдойтол өргөж сэгсчинэ. 

	- Хагарал гаргахаа боливол таарна, нам хоёр хэсэг болж сална гэхэд дэндүү дорой байна. Ажилчид «эрх чөлөө» л юу юунаас их хэрэгтэй, эв найрамдлыг хичээх хэрэгтэй гэж хэлж байгаагаар үзэхэд Мартов баталж нотлохгүй, харин аргадаж гуйж байгаа хүн шиг надад санагдсан. Түүний яриа эхэн үедээ галзуу согтуу хүний яриа шиг, учир начиргүй олон үг нь ярианы утгыг ойлгомжгүй болгож, илтгэгч өөрөө хүнд байдалтай байгаа шиг санагдсан билээ. Үгийнхээ төгсгөлд урьд хэлсэн үгтэйгээ огт холбогдолгүй юм хэлж байгаа шиг ардын журамт цэрэг байгуулах, ер нь зэвсэгт бослогод бэлтгэхэд чиглэсэн ажлын эсрэг мөн л «дайчин» байдалтайгаар бадрангуй хашхирч байв. Большевикуудын дотроос нэг нь:

	— Үгүй ер! гэж гайхан дуу алдаж байсныг би сайн санаж байна.

	— Нөхөр гэх үү дээ, Мартовын сэтгэлийг засах гэж бид гараа тас огтлох хэрэгтэй болж байна уу, юу болж байна даа? гэж М. П. Томский асуу луу даа.

	Давтаж хэлэхэд анхдугаар хуралдаан дээр Мартов үг хэлсэн бил үү, үгүй бил үү, сайн санахгүй байна. Ярьсан улс яаж ярьдаг байсан тухай бичих гээд л би түүний тухай энд дурдсан юм.

	— Мартов гэдэг чинь ийм хүн байсан юм вий! «Искрч» байсан гэж байгаа шүү!

	— Сэхээтэн нөхөд маань зүсээ хувиргаж байх шив дээ? гэж ажилчид түүний үг хэлсний дараа хурлын тасалгааны өмнөх үүдний өрөөнд зэвүүцэн ярьцгааж байж билээ.

	Роза Люксембург ёж үгээр чадамгай зэвсэглэж, хэлэх гэсэн болгоноо эрс тэс, маш сайхан ярилаа. Владимир Ильич илтгэгчийн ширээнд яаруу хүрч очоод «Нөхөд өө!» гэж тултираадуухан хэлэв. 

	Эхлээд Ленин муу ярьдаг юм шиг надад санагдсан чинь харин төдхөн надаас өгсүүлээд цөмөөрөө түүний ярианд «автагдчихсан» юм. Улс төрийн маш нарийн төвөгтэй асуудлын талаар тэгж хялбар ойлгогдохоор ярьж байгааг анх ингэж сонссон билээ. Ленин үгээ гоё сайхан болгох гэж оролддоггүй боловч үг бүрээ туйлын тодорхой хэлж үгийнхээ чухам нарийн учир утгыг гайхмаар амархан гаргадаг хүн байв. Лениний ярихад ер бишийн сэтгэгдэл төрснийг үгээр хэлнэ гэхэд тун бэрх юм.

	Ялимгүй өргөж урагш сунгасан гарынхаа алга дээрээ үг нэг бүрээ цэгнэж байгаа мэт, эсэргүүцэгч этгээдийнхээ хэлсэн үгийг тас цохиж оронд нь мэргэн цэцэн үндэстэй үг хэлж, ажилчин анги өөрийнхөө явбал зохих замаараа явахаас биш либерал хөрөнгөтний араас нь буюу тэдэнтэй мөр зэрэгцэн явах ёсгүй гэж ажилчин ангийн эрх үүргийг батлан ярих нь ер бишийн бөгөөд өөрийнхөө хувиас биш, үнэхээр түүхийн шаардлагаар ярьж байгаа юм шиг байлаа. Түүний авцалдаатай, утга төгөлдөр, эрс шулуун, хурц мэргэн оновчтой үг нь индэр дээр байж байгаа байр байдал нь яг л сонгодог урлагийн баримал мэт харагдах бөгөөд ямар ч илүү дутуу, гоёж чимсэн зүйлгүй гоёж чимсэн юм хэллээ ч гэсэн тэр нь мэдэгдэмгүй, харин хүнд хоёр нүд, гарт таван хуруу байхын адил зүй ёсны чухал санагдана.

	Ленин өмнөх улсаасаа бага цаг эзэлж ярьсан боловч төрүүлсэн сэтгэгдлээрээ үлэмж илүү байлаа. Энэ нь ганц надад мэдэгдэж байсан биш миний ард сууж байсан хүмүүс:

	— Үгүй мөн ярих гэж урсгаж байна аа? гэж сэтгэл нь хөдөлсөн янзтай шивнэлдэж байв.

	Нээрэн ч тийм байсан юм. Түүний хэлсэн учиртай үг бүхэн нь дотоод хүчнийхээ эрхээр өөрөө эрчлэн урсаж байлаа.

	Лениний үгнээс айн зэвүүцэж байгаагаа, Ленинээс өөрөөс нь бүр ч айж зэвүүцдэгээ меньшевикүүд ичих нүүргүйгээр харуулав. 

	— Нам практик ажлаа тал бүрээс нь шалгахын тул хувьсгалч онолоо улам их өндөр болгох ёстой гэж Лениний бүүр ч итгүүштэй нотлон ярихад түүний үгийг төдий чинээ уур хилэнтэйгээр үе үе тасалдуулж:

	— Их хурал хуралдаж байгаа болохоос биш цэцэрхэх газар биш!

	— Бидэнд битгий заах гээд бай! Бид сургуулийн хүүхэд биш! гэцгээнэ.

	Тэр дундаас өндөр нуруутай сахал самбаа болсон, худалдаачин байрын царайтай хүн суудлаасаа ухасхийн босож:

	— Ху-хуйвалдагчид... Та нар ху-хуйвалдаан зохиож байна! Б-Бланкистууд! гэж ээрэн хашхирна.

	Бах нь ханасан бололтой толгой дохиж суусан Роза Люксембург дараагийн нэг хуралдаан дээр миньшевикүүдэд:

	— Та нар марксизмын талд зогсох биш сууж байна, суухаар ч барахгүй, марксизмыг дараад хэвтэж байна гэж сүрхий ёжилж хэлсэн билээ.

	Хилэгнэсэн, ёжилсон, үзэн ядсан эвгүй үгс энд тэнд сонсогдож, олон зуун нүд Владимир Ильичийг өөр өөрөөр ширтэж байв. Ленин бусдын дайсагнан дайрахад сэтгэл үймсэн янзгүй бөгөөд тун эрэмгий мөртөө цэцэн тайвнаар ярина. Тийм тайван дүр үзүүлнэ гэдэг юутай хэцүү зүйл байсныг нь би хэдэн хоногийн хойно мэдсэн билээ. Нам нь дотооддоо гарсан зөрөлдөөний шалтгааныг гагцхүү онолын оргилоос олж харж чадна гэсэн зүй ёсны санааг хэллээ гэж түүнд тэгж дайсагнаж байгааг бодохоос даанч хачин гомдмоор. 

	Их хурал хуралдаж байхад Владимир Ильич өдрөөс өдөрт улам бүр хүч чадал орж, улам цогтой итгэлтэй болж хэлсэн үг нь улам бүр баттай цуурайтан, их хурлын гишүүдийн большевик хэсэг нийтээрээ бүүр ч эрс шийдэмгий, эрэмгий зоригтой болж байх шиг надад санагдаж билээ. Роза Люксембургээс меньшевикүүдийн эсрэг хэлсэн эрс, сайхан үг, миний сэтгэлийг Лениний үгээс бараг дутахгүй хөдөлгөсөн юм.

	Ленин чөлөө цагаараа ажилчидтай уулзаж амьдралын хамгийн ялимгүй юмны тухай асууж лавладаг байсны жишээг хэлбэл:

	— Эмэгтэйчүүд ямар байдалтай байна даа? Ажилдаа л дарагдаж байгаа биз дээ? Ном үзэж, уншиж дөнгөж байх шиг байна уу? гэнэ.

	Ленинтэй анх уулзсан хэдэн ажилчин Гайд-Паркад цуглараад их хурал дээр түүний ямар янзтай байсан тухай ярилцаж байв. 

	Тэдний нэг нь:

	— Бүү мэд. Энэ Европын ажилчдад ийм ухаантай хүн нь Бебель юм уу, хэн ч юм бэ, байж болох л юм. Харин ингэж шууд хайр булаах хүн бий гэдэгт би л лав итгэхгүй байна! гэж хэлсэн нь тэдний ярианы өнгийг харуулна.

	Өөр нэг ажилчин инээмсэглэн:

	— Ленин бол манай ч хүн! гэв.

	Гэтэл бусад нь:

	— Плеханов ч гэсэн манайх хэмээн нэмж хэлэв.

	— Плеханов манай багш бөгөөд эзэн, харин Ленин бол манай жолоодогч, бидний нөхөр гэж нэг хүн онож хэлэх сонстоно.

	— Плехановын зодог нь даанч бариад байна л даа гэж нэг залуу ёжлон хэлж билээ.

	Нэг ийм явдал тохиолдсон юм. Владимир Ильичийг гуанз руу явж байтал нэг меньшевик ажилчин уулзаж юухан хээхэн асуусан тул алхаагаа сааруулж, бусад нөхдөөсөө хоцорсон Ильич дөрөв таван минутын дараа гуанзанд орж ирээд хөмсгөө зангидан ярьсан нь:

	— Намын их хуралд ийм гэнэн хүн сууж байдаг хачин хэрэг байна! Зөрөлдөөн гараад байгаагийн шалтгаан чухам юундаа байна? гэж асуугаад салахгүй юм. Тэгэхлээр нь би: — Танай нөхөд парламентын хурал хийгээд сууна гээд байх, харин бидний бодлоор бол ажилчин анги тулалдаанд бэлтгэх ёстой гэлээ. Тэр маань учрыг нь ойлгох шиг бололтой...

	Бид хэдүүлхнээ хямдхан үнэтэй жижиг гуанзанд хоол иддэг байсан юм. Владимир Ильич хоолонд тун муу, хоёр гурван шарсан өндөг, гахайн хэрчим мах идээд өтгөн хар пиво нэг аяга уугаад л болдог сон. Хараад байхад өөрийгөө ер нь хайхардаггүй мөртөө ажилчдад гайхмаар халамжтай байдаг байв. Ажилчдын хоол хүнсийг эрхэлж байсан М. Ф. Андрееваас:

	— Нөхөд маань өлсөж байгаагүй биз? Гайгүй юу? Хн-хн... Хуурай хүнсийг нь нэмэгдүүлэх хэрэгтэй юм биш биз дээ? гэж асуудаг байв.

	Зочид буудлын сууж байсан тасалгаандаа орж очтол Ленин хучлага дэвсгэрийг минь хичээнгүйлэн тэмтэрч байхыг хараад:

	— Та юу хийж байгаа юм бэ? гэж асуухад:

	— Дэвсгэр чинь чийггүй байгаа даа гэж үзэж байна гэсэн билээ.

	Лондонд миний дэр дэвсгэр ямар байгааг мэдэх хэрэг юу юм бол гэж бодоод, гайхаж байгааг минь Ленин ажиглан мэдээд:

	— Та эрүүл мэндээ бодож явах хэрэгтэй шүү гэсэн билээ.

	18 оны намар Сормовын ажилчин Дмитир Павловаас Лениний хамгийн онцлог чанар юү вэ? гэж асуухад:

	— Хээгүй нь онцгой. Ёстой хээгүй хүн шүү гэж хэзээ язааны бодож олсон юм шиг хэлж билээ.

	Түүнд үйлчилдэг хүмүүс нь хэнээс ч илүү сайн мэддэг билээ. Лениний жолооч их юм үзэж туулсан Гиль ингэж ярьсан нь:

	— Ленин бол онцгой хүн. Ийм хүн байхгүй. Ленинийг суулгаад Мясницкийн гудамжаар явж байлаа. Хөл хөдөлгөөн жигтэйхэн их тул мөргөж шүргэж машинаа гэмтээх юу магад гэж айгаад арай чарай гэлдрүүлж, сигналдсаар л, сэтгэл тун их догдолж явлаа. Гэтэл Ленин осолдох эндэхээ юман чинээ саналгүй хойд талын хаалгаа нээгээд гишгүүр дээгүүр дамжин явж над руу хүрч ирээд: «Битгий ай, Гиль минь, бусад улсуудтай адилхан л яваад бай» гэв. Ленинээс өөр ингэх хүн байхгүй хашир жолооч би мэдэлгүй яах вэ.

	Хамаг хурц ухаан бодол нь юутай ердийн, уян хатан байдалтайгаар нэгэн урсгал болон нийлдгийг үгээр хэлж, дүрслэхэд бэрх билээ.

	Бодол санаа нь хэзээ ч гэсэн хөдөлмөрч ард түмний ангийн эрх ашигт луужингийн зүү мэт татагддаг хүн. Бид Лондонд байхдаа завтай нэг оройгоо ардчилсан ёсыг сурталчлагч «мюзик холл» гэдэг жижиг театрт хэдүүлээ очиж билээ. Владимир Ильич алиалагч, шоглон тоглогч нарыг сонирхон харж жигтэйхэн их инээх боловч бусдыг нь төдий л анхаарахгүй байснаа Британийн Колумбийн ажилчид ой хэрхэн огтолдгийг тун анхааралтай харж байв. Модчид ойн дотор буудалласан, наад талд нь хоёр залуухан эр метр шахуу бүдүүн мод газар тавьчхаад нэг минутын дотор тас цавчихыг харуулахад Ильич:

	— Энэ ч яах вэ, олонд л үзүүлж байгаа болохоос биш, үнэндээ ийм түргэн хурдан огтолж чадахгүй шүү дээ. Гэхдээ тэндээ ч гэсэн ингэж хамаг модоо юунд ч хэрэггүй зомгол болтол цавчиж хаядаг нь ойлгомжтой байна. Нөгөө сүрхий боловсон англичууд чинь энэ л шүү дээ! гэсэн юм.

	Ленин капиталист байгууллын үед үйлдвэрлэл эмх замбараагүй байдаг, түүхий эдийн хамаг хувийг хамаагүй, үр ашиггүй үрж сүйтгэдэг гэж яриад энэ сэдвийн талаар ном бичих санаа одоо хүртэл нэг ч хүнд төрөөгүй л байна хэмээн харамсаж байж билээ. Владимир Ильичийн тэгж хэлэхэд санааг нь тийм сайн ойлгоогүй намайг асууж завдахын хооронд Ленин «Эксцентризм» гэдэг бол театрын урлагийн нэг чухал онцгой хэлбэр байгаа юм гэж сонирхолтой яриа эхэлсэн юм.

	— Зуршсан юмыг дооглосон буюу шүүмжилсэн, дотроор нь гадагш харуулах, жаахан гуйвуулах, ердийнхөөс нь өөр болгож харуулах гэж эрмэлздэг юм. Ойлгомжгүй ч гэсэн сонирхолтой шүү!

	Түүнээс хойш Ленин хоёр жилийн дараа Каприд байхдаа А. А. Богданов - Малиновскийтэй үл гүйцэлдэх романы тухай ярилцаж байгаад:

	— Капитализмын махчид газрыг яаж дээрэмдэн цөлмөж, хамаг нефть, төмөр, ой мод, нүүрсийг нь бүрэлгэн сүйтгэсэн тухай сэдвээр ажилчдад зориулсан роман бичүүштэй байна. Их ашигтай ном болох сон, ноён махист гуай минь! гэж хэлсэн билээ.

	Ленин, Лондон хотноо салах ёс гүйцэтгээд, Каприд заавал очиж амарна гэж надад хэлсэн билээ.

	Гэвч би Каприд очихын нь өмнө Парис хотноо оюутны хоёр тасалгаа бүхий байранд Ленинтэй уулзсан бөгөөд энэ байр нь хэмжээгээрээ л оюутны байр шиг болохоос биш, харин цэвэр байдлаараа, хатуу ёс дэглэмээрээ тийм биш байсан юм. Надежда Константиновна бидэнд цай хийж өгөөд хаашаа ч юм бэ, гарч явсан учир бид хоёулаа үлдсэн билээ. Тэр үед «Знание» Хэвлэлийн газар ажиллахаа больж байсан тул би манай бүх утга зохиолчдыг аль болохоор нэгтгэх хэвлэлийн шинэ газар байгуулах тухай Владимир Ильичтэй ярилцахаар ирсэн юм. Үүнд би гадаадад байх хэвлэлийн газрын редактораар Владимир Ильич, В. В. Воровский бас хэнийг ч билээ, өөр нэг хүнийг харин орос оронд байх хэвлэлийн газрын редактораар В. А. Десницкий - Сторевыг болгох санал тавьсан юм.

	Баруун зүгийн утга зохиолын түүх, Оросын утга зохиолын түүхийн талаар, мөн ажилчдад бие даан сурч, боловсроход нь суртал нэвтрүүлэг явуулахад бодит баялаг материал болж өгөхүйц соёлын түүхийн хэд хэдэн ном гаргах хэрэгтэй баймаар санагдсан юм.

	Гэтэл Владимир Ильич хорио гэж юм бий, хүмүүсээ зохион байгуулна гэдэг бэрхшээлтэй, олонх нөхөд намын практик ажилтай болохоор ном бичиж суух зав тэдэнд хаана байх вэ? гэж зааж хэлээд, уг төлөвлөгөөг минь эвдсэн юм. Харин хамгийн гол, нэн үнэмшим шалтгаан ерөнхийдөө ийм нэг зүйл байсан билээ. Юу гэвэл зузаан ном бичих цаг биш, зузаан зузаан номын амт авсан улс бол сэхээтнүүд, гэтэл тэд харсаар байтал социализмаас ухарч либерализмд орж байдаг. Бид тэднийг сонгож авсан замаас нь гаргаж чадахгүй байна. Бидэнд сонин, товхимол хэрэгтэй «Знание» хэвлэлийн газрыг сэргээх хэрэгтэй байвч энэ орос оронд бол хорионы улмаас, энд бол тээврийн байдлаас боломжгүй юм. Яагаад гэвэл ухуулах хуудсыг хэдэн мянга түмээр нь олон түмэнд тарааж түгээх хэрэгтэй болно, гэтэл тэр их юмыг нууцаар тээвэрлэн хүргэх аргагүй. Иймээс хэвлэлийн газар байгуулахаа цаг аятайхан болтол азная гэж билээ.

	Ленин Думийн тухай, бас «Октябрист байхаасаа ичин зовдог» кадетуудын тухай, «тэдний өмнө баруун тийшээ л ганцхан зам» байгаа тухай хэзээ язааныхаараа гайхам хөгжилтэй, тодорхой ярьж, дараа нь дайн ойртож байгааг нэлээд баримтаар нотлоод, «нэг биш, өдий төдий дайн болох төлөвтэй» гэсэн бөгөөд түдэлгүй хэлсэн ёсоор нь болж Балканд дайн дэгдсэн юм.

	Ленин суудлаас босож сурсан заншлаараа хантаазныхаа дотуур гараа оруулж сугандаа хавчуулаад, нүдээ онийлгон гялалзуулсаар давчуухан тасалгаа дотуур аажимхан алхлах зуураа,

	— Дайн болно. Гарцаагүй болно. Капиталист ертөнц ялзран задрах замдаа ороод, хүмүүс их гүрний дээрэнгүй үзэл, үндэсний үзлийн хороор хордож эхлээд байна. Бид бас нийт Европын хэмжээний дайныг үзэх болно гэж бодож байна. Пролетари нар уу? Пролетари нар цуст тулалдааныг сэрэмжлэн зайлуулж чад аа гэж үү. Тэгвэл яах хэрэгтэй вэ? Нийт Европын ажилчдын ажил хаясан тэмцлээр үү? Ингэнэ гэхэд тэдний зохион байгуулалт, ухамсар хангалттай биш байна. Ийм ажил хаялт иргэний дайны эхлэлт болж таарах бөгөөд бид бол улс төрийн бодит бодлогочид учраас түүнд найдаж болохгүй гэж хэлсэн юм.

	Ленин зогсоод улаараа шал үрэн гунигтайгаар:

	— Пролетари нар айхавтар сүрхий хэлмэгдэнэ л дээ. Тэдний хувь заяа одоохондоо ийм байгаа юм. Гэхдээ пролетари нарын дайснууд хэн хэнийхээ хүчийг барах нь нэгэн адил гарцаагүй гэв.

	Тэгээд над руу дөхөж ирээд, гайхаж байгаа хүн шиг гайхам хүч гаргаж, тэгэхдээ намуухнаар:

	— Хачин хэрэг шүү. Та бод л доо. Тарган цатгалан хүмүүс гэдсэндээ хөлөө хийлцэх, хийлцэхдээ өлсгөлөн хүмүүсийг яах гэж тэр хядалдаандаа хөөж тууна вэ? Та үүнээс бузар булай, шившигтэй гэмт хэрэг нэрлэж чадах уу? Ажилчид үүнээс болж айхавтар хэцүү юм үзэх боловч, эцсийн бүлэгт хожно. Энэ бол түүхийн зарлиг гэж билээ.

	Ленин түүхийн тухай их ярьдаг байсан боловч, түүхийн зарлиг хүч чадлыг шүтэж сөгдсөн өнгөтэй үг амаас нь хэзээ ч дуулдаагүй юм даг.

	Ярианд сэтгэл нь хөөрсөн учир ширээний хажууд суугаад хөлөрсөн духаа арчиж, хүйтэн цай балгаснаа:

	— Та Америкт байхдаа тэдэнтэй юү гээд үзэлцээд байсан бэ? Юу болсныг сониноос уншиж мэдсэн боловч чухам юунаас болоод тийм явдал гарсныг мэдээгүй шүү? гэж асуув.

	Өөртөө тохиолдсон явдлыг би Ленинд товчхон. ярьж өгсөн билээ.

	Владимир Ильич шиг тэгж хажуугийн хүн өөрийн эрхгүй дуураймаар адтай инээдэг хүнтэй энэ насандаа дайралдаагүй билээ. Нийгмийн аугаа их эмгэнэл гарцаагүй тохиолдоно гэдгийг тийм соргог харж, гүн гүнзгий мэдлэг, капиталист ертөнцийг эвлэршгүй гуйвшгүй үзэн яддаг тийм жинхэнэ реалист хүн ийнхүү хүүхэд шиг инээдээ барьж ядан нулимсаа гартал инээж байхыг харахад хачин ч юм шиг. Ингэж инээхэд санаа сэтгэлийн хувь маш эрүүл чийрэг байх хэрэгтэй.

	— Үгүй ер та ёстой хошин хүн юм, ингэж хэлнэ гэж санасангүй. Яасан золигийн инээдтэй юм бэ... гэж Ленин инээдээ барьж ядан хэлсэн билээ.

	Тэгээд инээдийн нулимсаа арчиж тогтуун болоод эелдэг сайхнаар инээмсэглэн:

	— Бүтэлгүй юманд ингэж хошин хандаж чаддаг тань сайн хэрэг. Хошигноно гэдэг бол сайхан, эрүүл саруул чанар байгаа юм. Би хошин үгийг тун сайн ойлгодог боловч өөрөө хошигнож чаддаггүй юм. Ер нь амьдралд инээдтэй юм гунигтайгаасаа багагүй, үнэхээр багагүй байдаг бололтой гэж хэлсэн билээ.

	Нэг өнжөөд гэрт нь очиж уулзахаар тохирсон боловч тэнгэр аягүйрхэж, би тэр оройгоо зэгсэн их цус цэрээр ханиалгаад маргааш нь бүр явсан юм.

	Бид хоёр Парисаас хойш Каприд уулзаж билээ. 

	Владимир Ильич Каприд хоёр удаа байхдаа эрс өөр хоёр янзын зан ааштай болсон шиг тун хачин сэтгэгдэл над төрсөн юм.

	Ильич нэг удаа усан онгоцны зогсоол дээр угтаж уулзсан даруйд минь ердөө л шуудхан:

	— Алексей Максимович захидал бичгээр: яасан ч үгүй! гэж сануулсаар байтал минь намайг махистуудтай эвлэрч магадгүй гэж горьдсоор байгааг чинь би мэдэж байна. Та иймэрхүү юм битгий бод гэсэн билээ.

	Та жаахан ташаа ойлгож байна, философийн, тэр тусмаа өөрт тийм сайн ойлгомжтой биш маргааныг эвлэрүүлэх санаа надад төрөөгүй, төрөх ч үгүй хэмээн Владимир Ильичид би харьж явах зам зуураа, харьсан хойноо тайлбарлах гэж оролдсон юм. Аливаа философид үл итгэх үзэлд автагдсан бөгөөд үүний шалтгаан бол миний хувийн «субъектив» туршлага, философи хоёр нийцдэггүй явдал байсан, байсаар ч байгаа юм. Миний хувьд бол ертөнц дөнгөж үүсэн «бий болж» байхад, харин философи түүний толгой руу нь алгадаж:

	«Хаашаа явах нь вэ? Яагаад байгаа юм бэ? Юунд бодоод байгаа юм бэ?» гэж огт тохиромжгүй, цаг үеэ олоогүй зүйл асуудаг.

	Зарим философичид ердөө л ширүүлж:

	«Зогс!» гэж тушаадаг.

	Үүнээс гадна би философийг муухайгаар барахгүй шал муухай мөртөө гоо үзэсгэлэнт гэж андуурч болмоор гоё сайхан хувцасласан эмэгтэй хүнтэй адил гэж мэддэг болсон юм гэлээ.

	Миний энэ үгэнд Владимир Ильичийн инээд хүрч:

	— Та хошигнож байна л даа. Харин ертөнц дөнгөж үүсэн бий болж байна гэдэг чинь сайн хэрэг! Үүнийгээ л тунгааж сайн бодох хэрэгтэй. Ингэж гэмээж нь та аль эрт сонговол зохих байсан тэр замдаа орно гэж билээ.

	Тэгэхэд нь би А. А. Богданов, А. В. Луначарский, В. А. Базаров нар бол миний бодоход бүх талын гойд боловсролтой лут хүмүүс бөгөөд намын дотор тэдэнтэй эн тэнцэх хүнтэй ер дайралдсангүй гэв.

	— За тийм болог. Тэгээд энэ чинь юу гэсэн үг вэ?

	— Ер нь би тэднийг зорилго нэгт хүмүүс гэж боддог. Тэгвэл гүн гүнзгий ухамсарч ойлгосон зорилгын нэгдэл бол философийн зөрчлийг арилгах ёстой байх гэв.

	— Эвлэрүүлэх гэсэн найдлага чинь тасраагүй л шив дээ? Энэ чинь дэмий хэрэг. Ийм бодлоо аль болох хол хөөн тонилгох хэрэгтэй гэж танд нөхрийн ёсоор зөвлөе. Таныхаар бол Плеханов бас л зорилго нэгт хүн болох нь ээ? Харин би энүүхэндээ гэж ярихад Плеханов метафизкч биш, материалист хүн боловч шал өөр зорилготой хүн гэж бодож байна гэж Ленин хэлсэн юм.

	Үүгээр бидний яриа дууссан билээ. 

	Уг яриагаа яг үг үсэгчлэн сийрүүлж чадаагүйгээ дурдахын хэрэггүй биз ээ гэж бодож байна. Харин утга санааг нь огт гажаагаагүй гэдэгт эргэлзэхгүй байна.

	Ийнхүү Владимир Ильич Ленинтэй энэ удаа уулзахад Лондоны их хурал дээр байснаасаа ч эрс тууштай, гуйвшгүй болсон байв. Ленин Лондоны их хурлын үед сэтгэл нь догдолж, намын дотор хагарал гарсан явдал үе үе маш хэцүү хүнд байдалд оруулдаг нь илэрхий байсан цаг билээ.

	Харин энд бол Ленин уужим тавиун зантай болсон бөгөөд философийн сэдэвтэй ярианаас хүйтэвтэр, тохуурхангуй царай гаргаж шууд зайлсхийдэг болсон, ер нь биеэ хянуур болгоомжтой авч байв. А. А. Богданов бол гойд сайхан бөгөөд нүдэнд дулаан царайтай эелдэг зөөлөн зантай учраас сүрхий хатуу хүтүү үг дуулахад хүрдэг байсан юм.

	— «Саруул тод боддог хүн бол саруул тод хэлдэг» гэж Шопенгауэр ярьж байна. Түүнийг би үүнээс дээр юу ч хэлсэнгүй гэж бодож байна. Нөхөр Богданов та бүдэг бүрхэг ярьж байна. Таны энэ «нээлт» ажилчин ангид юу өгч байгаа юм бэ? Махизм юугаараа марксизмаас хувьсгалч юм бэ? гэдгийг та хоёр гурван үгээр надад хэлээд өгөөч хэмээн Ленинийг хэлэхэд Богданов тайлбарлах гэж оролдсон боловч үнэхээр бүдэг бүрхэг нуршуун ярьсан юм.

	— Больж үз! гэж Ленин зөвлөөд, — Хэн ч бил ээ дээ, Жорес байх аа, «Сайд байснаас үнэнийг хэлсэн нь дээр» гэсэн юм. Тэгвэл бас махист байснаас үнэнийг хэлсэн нь... нэмж хэлмээр байна гэв.

	Тэгээд Ленин Богдановтай шатар нүүж, хожигдсон үедээ хор нь хөдөлж уурладгаар барахгүй хүүхэд шиг гутарч гунирхардаг сан. Ингэж хүүхэд шиг гутарч гуньхардаг энэ байдал түүний гайхам инээдийн нь нэг адил Лениний зан авирын бүхэл цул нэгдлийг нь эвддэггүй явдал гайхалтай билээ.

	Харин, Каприд бол шал өөр Ленин байлаа. 

	Энэ бол ертөнцийн юм бүхнийг гойд идэвхтэй, цөхөршгүй шохоорхон сонирхож, хүмүүстэй туйлын эелдэг, зөөлөн харилцдаг сайн нөхөр, хөгжилтэй хүн байсан юм.

	Бүх хүмүүс зугаалахаар явчихсан нэг үдэш оройхон М. Ф. Андреева, бид хоёрт их харамсаж, гуньхарсан янзтай:

	— Ухаантай, авьяастай хүмүүс намд багагүй зүйл хийсэн бөгөөд түүнээсээ арав дахин их зүйл хийж чадахаар боловч бидэнтэй хамт явахгүй юм! Чадах ч үгүй юм. Энэ булай байгуулал нь хэдэн арав, зуун ийм хүмүүсийг эвдэж, өөдгүй болгож байна гэсэн юм.

	Ленин бас нэг удаа хэлэхдээ:

	— Луначарский намд эргэж орно. Нөгөө хоёроосоо сэтгэлээр баян бөгөөд ховорхон тохиолдох маш их авьяастай хүн дээ. Би түүнд «Хайртай байдаг юм» Чөтгөр ав гэж, хайртай байдаг юм гэдэг яасан дэмий үг вэ! Би түүнд хайртай юм шүү! Сайн нөхөр дөө! Түүнд Франц маягийн ямар нэгэн хурц сэргэлэн чанар бий. Бас түүнд Франц маягийн хөнгөн хийсвэр зан бий. Энэ нь гоё сайханд автагдсан түүний чанараас болж байгаа юм гэж билээ.

	Ленин Каприйн загасчдын амьдралын тухай, тэдний ацаг хөлсний тухай, хар лам нарын нөлөөний тухай, сургуулийн тухай тодорхой асуусан бөгөөд түүний өргөн их сонирхлыг би өөрийн эрхгүй гайхаж билээ. Энэ бяцхан лам бол ядуу тариачны хүү дээ гэж заамагц Ленин тариачид шашны семинарт хүүхдээ хэр зэрэг олноор нь өгдөг, тариачдын хүүхдүүд тосгондоо буцаж ирж лам болдог байна уу? гэсэн баримт мэдээг цуглуулж өгөхийг шаардаад:

	— Та ойлгож байна уу? Энэ хэрэв санамсаргүй үзэгдэл биш юм гэмээж нь Ватиканы бодлого байж таарна. Мөн ч нарийн бодлого шүү, гэж билээ.

	Хүмүүсээс ийм дээгүүр мөртөө нэр алдар хөөцөлдөх явдлаас биеэ хамгаалж чаддаг, «жирийн хүмүүст» тавих амьд сонирхлоо алддаггүй өөр тийм хүнийг бодоод олохгүй байна.

	Хөдөлмөрийн хүмүүсийн сэтгэл, зүрхийг татсан ямар нэгэн соронзон Ленинд байсан юм. Ленин италиар ярьдаггүй байсан хэдий боловч Шаляпин ба Оросын олон их хүмүүстэй уулзаж явсан Каприйн загасчид ямар нэгэн сонор мэдцээр түүнийг бусдаас илүүд үздэг байсан юм. Хүмүүсийн тэнэг мулгуу болхи байдал, оюун ухааны самбаа авхаалжтай арга мэхийг сайн мэдэж, «жирийн хүмүүсийн зүрх сэтгэлээр» гэнэн хонгор жаал шиг жарган цэнгэж чаддаг хүний «үнэн голын» инээд болох Лениний инээд гойд сайхан билээ.

	Лениний тухай хашир өвгөн загасчин Жионанни Спадаро ярихдаа:

	— Шударга шулуун хүн л ингэж инээж чадна гэсэн юм.

	Ленин хөх мөнгөн тэнгэр шиг тунгалаг цэнхэр давлагаан дунд цайвалзах завинд суугаад дэгээтэй утсыг «хуруундаа» гогодож уурга модгүйгээр загас барьж сурсан юм. Хуруунд гогодсон утас чичирч байгаа нь мэдэгдмэгц татах хэрэгтэй гэж загасчид Ленинд тайлбарлан хэлээд,

	— Кози: дринь дринь. Капиш? гэсэн юм.

	Ленин түдэлгүй загас дэгээнд нь орсонд хүүхэд шиг хөөрч анчин хүн шиг баярлан,

	— За! Дринь, дринь: гэж хашхирсан билээ.

	Загасчид бас  хүүхэд шиг баяр хөөр болж чихний хэнгэрэг хагартал инээлдэн загасчныг «Ноён дринь дринь» гэж нэрлэсэн юм. Тэгээд Ленинийг бүр явснаас хойш:

	— Ноён Дринь дринь сайн биз? Хаан арай бариад аваагүй биз? гэж ам амандаа асууцгаадаг байж билээ. 

	Владимир Ильичээс өмнө нь бил үү, хойно нь бил үү, сайн санахгүй байна, Г. В. Плеханов Каприд ирж билээ.

	Капри колоннид сууж байсан гадаадын хэсэг хүмүүс болох зохиолч Н. Олигер, Лоренц - Метнер, Сочийн бослогыг зохион байгуулсан гэж алах ял заагдсан Павел Вигдорчик, өөр бас хоёр ч бил үү дээ хэдэн хүн Плехановтай уулзаж ярилцах гэж хүссэн боловч тэр татгалзсан юм. Плеханов өвчтэй байсан бөгөөд амрах гэж ирсэн учраас энэ удаа түүний зөв байлаа. Гэвч Плеханов, тэдэнд тун их гомдмоор юм хэлсэн гэж Олигер, Лоренц хоёр надад ярьсан билээ. Г. В. «ярих дуртай боловч ажил хийх чадваргүй олон хүнээс ядарч залхсан» гэлээ гэж хөөрдөг өвчтэй Олигер дахин давтан үглэж байв. 

	Плеханов манайд байхдаа үнэндээ ч тэндэх колонийн нэг ч хүнтэй уулзаж ярилцахыг хүсдэггүй байсан бол Владимир Ильич цөмтэй нь уулздаг байж билээ. Плеханов юуны тухай ч асууж сонирхдоггүй, юм бүгдийг мэддэг, өөрөө л ярьдаг байв. Орос хүний асар их авьяастай, европ маягийн хүмүүжилтэй Плеханов чамин уран гоё хурц чимэглэж цэцэрхэх дуртай хүн байсан бөгөөд бодвоос чухамхүү уран хурц үг хэлэхийн үүднээс л гадаадын болон орос нөхдийн дутагдлыг хатуу ширүүнээр шүүмжилдэг байсан биз ээ. Уран хурц үг хэл нь тэр болгон бүтэлгүй байгаагүй шиг санагдах бөгөөд дандаа бүтэлгүй нь санаанд үлджээ. «Хэвийн байдал нь хэтэрсэн Меринг», «Өөрийгөө өргөмжлөгч Энрико Ферри өчүүхэн ч төмөр алга» Энд Ферри1 гэдэг нэрийг нь өлгөж авчээ. Ер нь л иймэрхүү юм хэлэх нь л дээ. Ер нь Плеханов хүмүүстэй бурхан биеэрээ биш юм гэлээ гэхэд түүнтэй нэлээд төстэй их зантай харилцдаг юм. Хамгийн авьяаслаг утга зохиолч бөгөөд намыг үндэслэн байгуулагч энэ хүнийг би гүн их хүндэтгэдэг боловч хайрлаж талархаагүй юм. Энэ бол «язгууртан ямбатны маяг» нь дэндсэн хүн байлаа. Би ташаалдуулж байгаа байж юу магад. Би алдаж ташаарах нэг их дуртай бус боловч хэн бүхний нэг адил алдаа хийдэг л дээ. Гэхдээ үнэн юм үнэнээрээ л байх ёстой бөгөөд ер нь би Г. В. Плеханов, В. И. Ленин хоёр шиг ийм газар тэнгэр хоёр шиг ялгаатай хүмүүстэй ховор дайралдсан билээ. Нэг нь хуучин ертөнцийг эвдэх ажлаа дуусгаж, нөгөө нь шинэ ертөнцийг байгуулж эхэлж байгаа хоёр хүн хоёр биеэсээ ийм ялгаатай байх нь арга ч үгүй юм биз дээ.

	Үзэн ядаж чадахгүй бол үнэнээсээ дурлах боломжгүй. Амьдрал гэдэг ийм хачин зохиогдсон байдаг. Хүнийг эвдэн гуйвуулах үндэс болох санаа сэтгэлийг хоёрдуулахын зайлшгүй, үзэн ядаж байж дурлахын гарцаагүй ганцхан энэ шаардлага л амьдралын одоогийн нөхцөлийг эвдэхийг шаардаж байна.

	Зовон шаналахын зайлшгүй чанар нь «санаа сэтгэлийг аврах» хамгийн тохиромжтой хэрэгсэл гэж номлогддог. Орос оронд хүмүүсийн уй гашуу, зовлон зүдүү, шаналлыг Ленин шиг ийм гүн гүнзгий хүчтэйгээр үзэн ядаж, дургүйцэж сэтгэн үздэг хүнтэй би дайралдаа ч үгүй, мэдэх ч үгүй юм.

	Миний санахад амьдралын энэ хүнд хэцүү, эмгэнэлт талыг үзэн яддаг энэ үзэл санаа энэ  хорсол нь зовлон зүдүүр дэлгэрүүлж алдаршуулахын үүднээс хамгийн чадалтай евангели бичигдсэн бөгөөд залуу үеийнхний нь амьдрал уг чанартаа нэгэн маягийн жижиг сажиг, ердийн явдлуудыг дүүргэн бичсэн номоор эхэлдэг орны хүн, Владимир Ленинийг гоц өргөмжилж байгаа хэрэг. Оросын утга зохиол бол Европын хамгийн гутаж гунигласан утга зохиол юм. Үүнд манай бүх ном идэр залуу ба ид хав насандаа ухаан санаа дутагдсанаас эзэрхэг засгийн дарлалаас, эмэгтэйчүүдээс, хажуу хавийнхнаа хайрладагтаа хорвоогийн бүтэлгүй байгуулалтаас, хөгшин насандаа амьдралыг алдаатай ухамсарласнаас шүд дутмаг, ходоод муугаас, үхэхийн зайлшгүйгээс бид хэрхэн шаналан зүдэрч байгаа тухай нэгэн янзын л сэдэвтэй бичдэг юм.

	«Улс төрийн хэргийн улмаас» шорон гянданд сар суусан буюу цөллөгт жил болсон орос хүн бүр яаж шаналан зүдэрснээ санан дурссан ном орос оронд бэлэглэхийг ариун үүргээ гэж үздэг юм. Харин бүх насандаа баярласан тухайгаа ном зохиох санаа одоо болтол хэнд ч төрсөнгүй. Учир юу гэвэл орос хүн өөрийнхөө төлөө амьдралыг төсөөлөн бодож сурчихсан харин түүнийг муу зохиодог болохоор жаргалант амьдралын тухай тийм ном уг амьдралыг яаж зохиох ёстойг түүнд зааж өгөх нь лав юм.

	Хүмүүсийн зовон зүдэрсэн байдлыг эвлэршгүй, унтаршгүйгээр үзэн яддаг үзэл зовлон зүдүүр бол ахуй амьдралын арилшгүй үндэс бус, харин хүмүүс биеэсээ шүүрдэн зайлуулбал зохих бөгөөд шүүрдэн зайлуулж ч чадах бузар муухай зүйл юм гэж хурц итгэсэн итгэлээр л Ленин гойд хүн байсан гэж би боддог.

	Би хувьдаа зан байдлын нь энэ гол шинж чанарыг материалист хүний дайчин өөдрөг үзэл санаа гэж нэрлэмээр байна. Чухамхүү энэ шинж чанар нь миний зүрх сэтгэлийг аугаа их хүнд хамгаас их татсан билээ.

	 

	 

	17—182 онд Ленинд хандах миний хандлага сэтгэлд хараахан хүрэхгүйгээр байсан бөгөөд тийм байхаас ч өөр аргагүй байсан юм.

	Ленин бол улс төрийн бодлоготон хүн байв. Лениний үзэл нь нарийн боловсорсон өв тэгш тодорхой шугамтай бөгөөд, энэ нь тариачдын болхи том орос шиг нүсэр хүнд хөлөг онгоц жолоодогч хүнд чухал хэрэгтэй байлаа.

	Би, улс төрийн бодлогод үнэн голоосоо дургүйн дээр олон түмний оюун билиг, ялангуяа тариачин олон түмний оюун билигт бага итгэдэг байсан юм. Үзэл суртлаар зохион байгуулагдаагүй оюун билиг бол амьдралд бүтээлчээр нэвтэрдэг тэр хүч хараахан биш юм. Хүн бүрийн эрх ашиг нэг гэдгийг ухамсарлахгүй цагт олон түмний оюун билигт үзэл суртал байдаггүй.

	Олон түмэн сайн сайхан байдлыг олон мянган жилийн турш эрмэлзэж байгаа боловч уг эрмэлзэл нь махчин араатныг өөрсдийн нь мах цуснаас төрүүлж, тэд нь өөрсдийг нь боолчлон мах цусаар нь амьдарч ирсэн бөгөөд тэр араатны савраас өөрсдийг нь чөлөөлж чадах энэ дэлхийн цорын ганц хүч   Лениний үнэний хүч мөн болохыг ухамсарлан ухамсарлатал уг байдал арилахгүй.

	Ленинийг 17 онд Орос оронд ирээд, «Сэдвүүдээ» нийтлэхэд нь, тоогоор цөөн боловч чанарын хувьд баатарлаг улс төрийн талаар хүмүүжсэн бүх ажилчид, үнэхээр хувьсгалч бүх сэхээтэн хоёрыг эдгээр сэдвээрээ оросын тариачдын золиос болгох нь байна гэж бодож байсан билээ. Орос орны идэвхтэй энэ ганц хүч, тосгоны намгийн давсгүй усанд цацсан чимх давс шиг, оросын ард түмний түүх, оюун сэтгэл, ахуй байдалд ямар ч өөрчлөлт гаргалгүй ул мөргүй уусан шингэнэ гэж бодож байсан билээ.

	Би шинжлэх ухааны техникийн сэхээтнийг, ер нь мэргэжилтэй сэхээтнийг уг чанараараа хувьсгалч гэж үзэж байсан ба тэднийг ажилчны социалист сэхээтний хамт орос орны хуримтлуулсан хамгийн эрхэм чухал хүч гэж үзэж байсан юм. 17 оны Орос оронд засгийн эрхийг авч, тосгоныг зохион байгуулж чадах үүнээс өөр хүч миний бодоход байгаагүй юм. Гэтэл тоогоор цөөн бөгөөд зөрчлийн улмаас салж сарнисан эдгээр хүч дотроо хамгийн бат эв нэгдэлтэй байж гэмээж нь л үүргээ биелүүлж чадах байлаа. Тосгоны эмх замбараагүй байдлыг эцэс болгож тариачдыг соёлжуулан, оновчтой ажиллаж сургах, аж ахуйг нь өөрчлөн сайжруулж улмаар улс орноо урагш нь хурдан давшуулах асар их ажил тэдэнд тулгарч байв. Тосгоны дур дураараа байдлыг хотын зохион байгуулалтай оюун билигт захируулсан цагт л дээрх бүгдийг гүйцэтгэж сая болох байлаа. Тус орны соёлын хүчний өсөлт хөгжилтөд дэм үзүүлэхүйц нөхцөлүүдийг бий болгох явдал бол хувьсгалын эн тэргүүний зорилт мөн гэж би үзэж байв. Ийм зорилгоор ч би 1907—1913 оны харгислалын жилүүдэд Каприд ажилчны сургууль байгуулъя гэдэг санал тавьж ажилчдын зориг сэтгэлийг сэргээх гэж чадах чинээгээрээ мэрийж байлаа.

	Тэгээд ч хоёрдугаар сарын эргэлтийн дараахан 17 оны хавар «Зохистой шинжлэх ухаануудыг хөгжүүлэн дэлгэрүүлэх чөлөөт холбоо» байгуулагдав. Нэг талаар орос оронд эрдэм шинжилгээний байгууллагууд байгуулах, нөгөө талаар ажилчдын дотор шинжлэх ухаан техникийн мэдлэг өргөн хэмжээгээр тасралтгүй дэлгэрүүлэх зорилготой уг холбоог оросын шинжлэх ухааны Академийн гишүүн В. А. Стеклов, Л. А. Чугаев, академич Ферсман, С. П. Костычев, А. А. Петровский нарын зэрэг томоохон эрдэмтэд толгойлж байв. Хөрөнгө мөнгө идэвхтэй цугларч, С. П. Костычев зоо - ботаникийн асуудлууд эрхэлсэн эрдэм шинжилгээний институт байгуулах газар эрж эхэлсэн юм.

	Уг байдлыг улам тодорхой болгохын тул нэг зүйлийг хэлье. Бичиг үсэг мэдэхгүй бүдүүлэг явдал тосгонд хотынхоос хавьгүй илүү байсан ба адгуус мэт амин хувиа хичээх үзэлтэй тариачдын дотор нийтийн төлөө сэтгэл түгших сэрэхүй бараг байгаагүй явдалд миний сэтгэл ямагт зовдог байсан юм. Дайнд улам бүр замбараагүй болсон тосгоны тэр хүнд байдлаас гарах цорын ганц боломж бол шинжлэх ухаан, техникийн сэхээтэнтэй нягт холбоотой, улс төрийн боловсролтой ажилчдын диктатур тогтоох явдал гэж би үзэж байлаа.

	Түм буман ажилчныг нийгмийн баатар зориг, оюун билгийн дээд зэргийн чанараар хүмүүжүүлсэн бүх «большевик» оролцсон чухамхүү сэхээтэн нарыг бэлтгэсэн Оросын хувьсгалд сэхээтний ролийг хэрхэн үзэх асуудлын талаар коммунист нартай миний санал зөрж байсан юм. Оросын шинжлэх ухааны ба ажилчны сэхээтэн нар оросын түүхийн хүнд ачаат тэргэнд хөллөсөн ганц морь байсан бөгөөд одоо ч тийм байгаа, удтал тийм байх болно. Олон түмэн ямар ч түлхэц сэрэл үзэж өнгөрүүллээ. Гэсэн ч тэдний оюун санаа гаднын удирдлагыг шаардагч хүч хэвээр байх болно.

	Би 13 жилийн өмнө ингэж бодож, ингэж эндүүрч байсан билээ. Миний дуртгалын энэ хуудсыг баллавал зохиуштай боловч «үзгээр бичсэн зүйлийг сүхээр цавчивч арилгахгүй» гэдэг үг байдаг билээ. Бас «бид алдаж байж сурна» гэж Владимир Ильич нэг бус удаа давтан хэлдэг байсан юм. Уншигчид уг алдааг минь мэдэж аваг. Миний энэ алдаа ажиглалтаасаа дүгнэлт хийх гэж яардаг хүмүүст сургамж болж гэмээж нь сайн хэрэг.

	Зарим мэргэжилтэн хорлох өөдгүй хэрэг хийсэн явдал хэд хэд гарсны дараагаар шинжлэх ухаан, техникийн ажилтан нарыг урьдынхаасаа аргагүй өөрөөр үзэх хэрэгтэй болж өөрөөр үзэх болсон минь мэдээжийн хэрэг. Ялангуяа нас хэвийхийн үед ингэж өөрөөр үнэлэх явдал ашигтай байдаг юм.

	Ард түмний чин үнэнч жолоодогчийн үүрэг цаглашгүй хүнд хүчир билээ. Лениний манлайлсан хувьсгалын эсрэг эсэргүүцэл их хүчтэй, өргөн зохиогдсон юм шүү дээ. Бас «соёл иргэншил» хөгжихийн хамт хүний амь нас үнэ цэнгээ үзтэл алдаж байгааг анхаарах хэрэгтэй. Энэ нь одоо үеийн Европт хүнийг хүйс тэмтрэх арга ажиллагаа хөгжиж энэ хэрэг хорхойтой болж байгаагаас илэрхий байна.

	Гэвч эдгээр «ёс суртахуунчид», нийт Европын дөрвөн жилийн хядлагын туршид хүйс тэмтрүүлсэн сая живаа хүний амийг хайрлах бүү хэл энэ бузар дайныг «бүрэн ялалтад хүргэх» гэж элдэв янзаар дэвэргэж байсныхаа дараа оросын хувьсгалыг цус асгаруулах хувьсгал гэлцэж байгаа нь үнэн байдалд ойртож байна уу, эсвэл эрээ цээрээ алдсан зүйл үү? ний нуугүй хэлнэ үү! Одоо «соёлч үндэстнүүд» гэдэг нь бут цохигдон, чадал тамираа бараад, зэрлэгшин, хүн төрөлхтний бүх бэртэгчин мунхаг байдал ялж, түүний урхи нь одоо хүртэл хүмүүсийн хоолойг боосоор байна.

	Ленинийг догшин ширүүн хүн гэж бишгүй нэг бичиж, ярьцгааж байсан юм. Түүнийг гүтгэлэг гүжирдлэгээс хамгаалах гэж зүй зохисгүй, инээдэмтэй байдал гаргахын хэрэг надад байхгүй нь илэрхий. Гүтгэлэг, гүжирдлэг бол бэртэгчдийн улс төрийн бодлогын жам болсон арга бөгөөд тэдний дайснаа эсэргүүцэн тэмцэхдээ хэрэглэдэг ердийн арга нь юм гэдгийг би мэднэ. Эсрэг талын этгээдүүд нэрийг нь гутаах гэж оролдоогүй нэг ч их хүн, энэ ертөнцийн их хүмүүсийн дотор бараг байхгүй биз дээ. Үүнийг хэн бүхэн мэдэх билээ.

	Үүнээс гадна товойн тодорсон их хүнийг өөрийн ойлголтын хэмжээнд хүртэл бууруулахаар барахгүй, өөрсдөө бий болгоод, «Ердийн амьдрал» гэж нэрлэцгээсэн тэр хорт бузар балчиг намагтаа унагаж, улан дороо гишгэчих гэж хүн болгон эрмэлздэг.

	Би гутамшигтай нэг явдлыг санаж байна. 10 онд Петербургт «тосгоны ядуучуудын» их хурал болсон билээ. Оросын хойд талын губернүүдээс хэдэн мянган тариачин ирээд, хэдэн зуу нь Романовынхны өвлийн ордонд байрласан байв. Их хурал тарж тэднийг явсны дараа үзэхэд тэд,  ордны бүх ваннаар барахгүй, севр, саксоны ба дорно зүгийн хийцтэй өдий төдий эрхэм чухал гангар шаазан ваарыг хөтөвч болгон хэрэглэж, бие засаж бузарласан байжээ. Ордны бие засах газар, ус татах хоолой зэрэг нь бүрэн бүтэн байсан тул ингэж бузарлах хэрэг огт байсангүй ээ. Ингэж танхайрсан нь сайхан зүйлсийг бузарлаж гутаах гэсэн санааны илрэл юм. Гоц сайхан юмыг эвдэх бузарлахыг би тоо томшгүй олон удаа үзэж байв.

	Намайг тариачинд итгэдэггүй болохоороо л «тосгоны ядуучуудын» үйлдсэн уг зүйлийг ингэж сүйд майд болгож байна гэж бодов. Тэгээгүй юм шүү. Сайхан юм болгоныг бузарлах тэсэн өөдгүй санаа сэхээтний зарим хэсэгт ч байгаа бөгөөд жишээ нь гадаадад дүрвэн суугчид өөрсдийгөө орос оронд байгаа биш болохоор тэнд сайн юм юу ч байхгүй гэж боддогийг би мэдэж байна.

	Гоц гойдын сайхан зүйлсийг эвдэх, гутаах ийм хорсголонтой эрмэлзэл нь ер бишийн хүний нэрийг ямар ч байсан гутаах өөдгүй эрмэлзэлтэй үндэс нэгтэй юм. Ердийн биш юм бүхэн хүмүүсийн хүссэн санаснаараа амьдрахад нь саад болдог. Хүмүүс өөрсдийн нийгмийн дадал заншлаа үндсээр нь өөрчлөхийг биш харин түүнийг өргөтгөхийг гагцхүү мөрөөддөг байна. Тэгээд ч олонх хүн:

	«Сурсан дассанаараа амьдрахад минь битгий саад хийгээд байж үзээч дээ!» гэж гаслан гуйдаг юм.

	Владимир Ильич Ленин бол хүмүүсийн тийнхүү сурсан дассанаараа амьдрахад нь өөр бусад хэний ч чадаагүйгээр саад хийсэн хүн билээ.

	Дэлхий дахины хөрөнгөтөн түүнийг илэрхий бөгөөд зэвүүтэй үзэн яддаг бөгөөд ийнхүү үзэн яддагийн шинж тэмдэг нь тахал өвчний хөх толбо шиг тодхон харагдаж байна. Ингэж зэвүүтэй үзэн яддаг нь ч орон бүхний пролетари нарын жолоодогч, зоригжуулагч түүний аугаа ихийг, дэлхийн хөрөнгөтнийг юутай их айлгадгийг харуулж байна. Ленин нас барсан боловч түүний дуу хоолой даян дэлхийн хөдөлмөрчдөд улам тод тодруун, сүр хүчтэй цуурайтан, даян дэлхийн өнцөг булан болгоны ажилчин ард түмний зоригийг бадруулж тэднийг хувьсгалд, шинэ амьдралд, тэгш эрхтэй хүмүүсийн ертөнц байгуулахад уриалан дуудаж байна. Лениний шавь нар хүч чадлыг нь өвлөн үлдсэн хүмүүс аугаа их үйл хэргийг нь улам бүр бат итгэлтэй улам бүр амжилттай үргэлжлүүлж байна.

	Би түүний амьдралд хүсэн тэмүүлдгийг нь, амьдралын аливаа бузар бурангуй явдлыг үнэн голоос үзэн яддагийг нь, бахархан хийж бүтээж байгаа ажил бүхэнд нь идэр залуугийн эрэмгий зориг эрчим хүч шингэсэн байдгийг нь сонирхон гайхдаг байсан билээ. Хүн хүнээс гойд ажилсаг хичээнгүйгээрээ гайхам хүн байлаа. Ленин хөнгөн шаламгай бөгөөд намбатай хөдөлгөөнтэй хүн байсан боловч гар байн байн гозолзуулдаг нь тоотойхон хэр нь гүн утга агуулсан үгтэй нь яв цав нийцдэг байв. Монголжуу царайтай энэ хүний худал хуурмагийн эсрэг, амьдралын гаслан зовлонгийн эсрэг цуцалтгүй тэмцэгчийн шинж тодорсон хурц сэргэлэн харцтай хоёр нүдээ заримдаа ирмэж, заримдаа онийлгон нэг үе ууртай гялалзуулж байснаа ёжтой инээмсэглэхэд хэлсэн үг нь улам  ч оновчтой яруу тод болгодог байв.

	Заримдаа оюун ухааны харьшгүй эрчим хүч нүднээс нь оч цацруулан гал цогтой үгс нь агаарт улалзаж байгаа юм шиг санагддаг сан билээ. Түүний хэлсэн үг нь няцаагдашгүй үнэний сэтгэгдлийг ямагт яс маханд шингэтэл төрүүлдэг байсан юм.

	Урт ширээний үзүүрт инээмсэглээд жолоодогч хүний цогтой харцаа гялалзуулан нөхдийнхөө яриа хөөрөөг чадамгай сайхан удирдаж суудаг аль эсвэл олны өмнө толгойгоо гэдийсхийн зогсоод, үнэнийг мөрөөдөн, өөрөөс нь нүд салгахгүй ширтэн, чимээ аниргүй ширтэх олон хүнд оновчтой мэргэн, яруу тод үг хэлдэг хүн гэж хэн бүхний хэзээ ямагт боддог Ленинч Горок3 цэнгэлдэх хүрээлэнд зугаалж явааг нь харахад ер бусын бөгөөд хачин санагддаг байлаа.

	Лениний хэлсэн тэр оновчтой мэргэн, яруу тод үгс хэзээ ямагт гялалзан үсэрч буй төмрийн зоргодос санагдуулдаг байсан юм.

	Түүний хэлсэн үгнээс нь үнэний гайхалтай энгийн бөгөөд чадварлаг урлан бүтээсэн дүр цогцолдог байлаа.

	Ленин овсгоотой төрсөн хүн. Энэ нь мөрийтэй тоглогчийн овжин сэтгэл биш, харин заяаныхаа үүрэгт гуйвалтгүй итгэдэг, даян дэлхийтэй хэлхээ холбоотойгоо бүх талаар гүнээ ухаарсан бөгөөд ертөнцийн эмх замбараагүй байдлын дунд ямар үүрэгтэйгээ, эмх замбараагүй байдлын дайсан нь болохоо ойлгосон, онц сэргэлэн оюун ухаан цогцолсон гагцхүү тийм хүнд байдаг овсгоо билээ. Ленин шатар нүүхдээ ч «Хувцасны түүх» сөхөж үзэхдээ нөхөдтэйгөө хэдэн цагаар маргахдаа ч, загас барихдаа ч өмнө зүгийн наранд улайссан Каприйн хад чулуут зөргөөр явахдаа ч хээр талын харгана бутны алтан шар цэцэг, загасчдын божгор бор хүүхдүүдийг энхрийлэн хайрлахдаа ч аанай тийм няхуур хүн байв. Нэг орой орос орны тухай, тосгоны тухай яриа чагнаж сууснаа санаа алдаж: 

	— Би чинь Орос орноо сайн мэдэхгүй шүү. Симбирск, Казань, Петербург, цөллөгт байсан нутаг гээд л мэддэг газар минь бараг дуусдаг юм! гэж билээ.

	Ленин инээдтэй зүйлд дуртай бөгөөд заримдаа ёстой л «элгээ хөштөл» инээж хөхөрдөг байсан юм. Ленин ер нь огцомхноор «хн-хн» гэж инээдэг хүн байсан бөгөөд үүнийгээ сүрхий ёжтой эргэлзэн болгоомжилсон байдалтай юм уу, маш олон янз болгож чаддаг, ийнхүү «хн-хн» гэх нь амьдралын дотор адгийн балай зүйл олон байдгийг сайн мэддэг, маш сонор соргог хүнд байдаг хурц цэцэн хошигнол шиг санагддаг удаа олон билээ.

	Нуруугаар намхан, өргөн мөртэй, чийрэг биетэй Сократынх шиг өргөн магнайтай, хамгийг тольдогч хурц харцтай энэ хүн голдуу гэдийсхийн, толгойгоо гилжийлгэж гараа хантаазныхаа суга руу шургуулаад инээд хүрэм сонин зогсож байж харагддаг сан. Байдал нь, цаанаа л нэг гайхалтай энхрий дотно инээдэмтэй сонин ялж дийлсэн эрийн шинжтэй бөгөөд ийм үедээ хүнийг хайрлан энэрэх үйлс бүтээхийн төлөөнөөс ад үзэгдэж нүд үзүүрлэгддэг болсон эрхэм сайн хүн, зузаан хилэнцэт энэ ертөнцийн аугаа их хүүгийн царай баяр баясгалангаар гэрэлтэж байдаг сан билээ.

	 

	 

	18 онд Ленинийг алах гэсэн хамгийн шившигтэй бузар явдал гарахыг хүртэл би орост түүнтэй уулзаагүй, барааг нь ч бараг холоос хараагүй юм. Шархтай гар хүзүүгээ муухан зөөж хөдөлгөдөг болоод байхад нь очиж уулзсан юм. Яасан булай хэрэг вэ хэмээн зэвүүцэж гайхахад минь эл дол болсон асуултад хариулж байгаа мэт дурамжхан:

	— Зодоон болсон юм. Яая гэх вэ? Хүн бүр чадах аргаа хэрэглэж байгаа нь энэ гэж билээ.

	Бид хоёр их найрсаг уулзсан боловч уян зөөлөн сэтгэлт Ильичийн хамгийг нэвтэрхий тольдогч хоёр нүд «төөрөлдсөн» намайг үзтэл илэрхий харамсан харж байсан хэрэг.

	Ленин хэдэн минутын дараа маш шургуугаар:

	— Бидэнтэй нийлээгүй хүн болгон бидний эсрэг байгаа юм. Түүхэнд хамаагүй хүмүүс байдаг гэдэг бол дэмий бодол. Урьд өмнө цагт тийм хүмүүс байсан гэж бодсон ч гэсэн одоо тийм хүмүүс байхгүй, байж ч болохгүй. Тэд хэнд ч хэрэггүй. Хүн бүхэн урьд хэзээ ч үзэгдээгүйгээр эх захаа алдсан бодит байдлын эргэлтэд татагдан ороод байна. Та намайг амьдралыг дэндүү жирийн болгож байна гэж хэлж байна уу даа? Ингэж жирийн байдалтай болгож байгаагаас соёл мөхөх аюул тулгарч байна гэж байгаа биз дээ, тийм үү? гэж асуугаад, хэзээ хэзээнийхээрээ ёжтой.

	— Хн-хн... инээв.

	Хурц харц нь улам хурц болж, нам дуугаар цааш ийнхүү ярьсан юм.

	— Таны бодож байгаагаар бол гартаа зэвсэг барьсан олон сая бүдүүлэг тариачид соёлд аюултай биш юм биз дээ, тийм үү? Зохион байгуулалтын хурал эх захаа алдсан тэднийг нэг тийш болгож чадах байсан гэж та нар бодож байгаа биз дээ? Хөдөөгийнхний эмх замбараагүй байдлын талаар их шуугиан дэгдээдэг улс та нар бидний ажлыг бусдаас илүү сайн ойлгох ёстой байгууштай билээ. Оросын олон түмэнд маш хялбар ойлгох маш жирийн юмыг нь үзүүлэх хэрэгтэй. Зөвлөл, коммунизм хоёр бол жирийн юм.

	— Ажилчид, сэхээтэнтэй холбоо тогтоох ёстой биз дээ? Тийм биз дээ? Энэ чинь муу биш, сайн хэрэг. Бидэнтэй нийл гэж сэхээтнүүдэд хэлээрэй. Тэднийг шударга ёсны тусын тулд үнэн сэтгэлээс зүтгэж байгаа улс гэж та нар үздэг шүү дээ? Тэгтэл яагаад бидэнтэй нийлэхгүй байгаа юм бэ? Чухамхүү ард түмнийг хөл дээр нь босгож амьдралын үнэнийг даян дэлхийн хүн ардад таниулах лут үүрэг амлан авч, хүний ёсоор амьдардаг болох цэх замыг нь, боолчлол, гуйланчлал, доромжлолоос ангижрах замыг нь улс түмэнд зааж байгаа бидэнтэй нийлцгээ.

	Тэгээд инээж тайвнаар:

	— Ингэлээ гэж л сэхээтний бууны сум намайг оносон хэрэг гэж байсан билээ.

	Ярианы байдал нэлээд ердийн төлөвтэй болоход харамсаж гуньсан янзтай:

	— Бидэнд сэхээтэн чухал хэрэгтэй гэдгийг би үгүй гэж булаацалддаггүй биз дээ? Харин тэдний дайсагнасан санаа агуулж байгааг, тухайн үеийн шаардлагыг муу ойлгож байгааг та нар өөрсдөө мэдэж байна шүү дээ? Бидэнтэй холбоогүй бол хүч мөхсөдөн, олон түмэнд ойртож чадахгүйгээ тэд мэдэхгүй байна. Хэрэв удаан хугацаагаар эв тангараггүй байвал сэхээтний буруу гэж үзэх хэрэгтэй гэв.

	Бид хоёр бараг уулзах бүрдээ энэ талаар ярьдаг байсан юм. Хэлж ярьж байгаагаар нь бодвол сэхээтэнд итгэдэггүй, тэдэнд өштэй муу юм уу даа гэж санагдмаар боловч үнэн хэрэг дээрээ хувьсгалын явцад оюун ухааны эрчим хүч ач холбогдолтойг ямагт зөв үнэлээд хувьсгал бол хуучин явцуу нөхцөлд зүй тогтоолоороо хөгжих бололцоогүй байсан чухам энэ эрчим хүчний дэлбэрэлт мөнийг зөвшөөрч байгаа юм шиг байдаг сан.

	Би шинжлэх ухааны академийн гурван гишүүнтэй хамт Ленинийд очиж уулзсанаа санаж байна. Петербургийн эрдэм шинжилгээний нэг дээд байгууллагыг өөрчлөн байгуулах нь чухал болоод байгаа тухай ярилцацгаасан юм. Ленин эрдэмтэн нарыг үдэж гаргаад тэднийг их тоож:

	— Ийм л байх ёстой. Аргагүй ухаантай улс байна шүү. Яв цав яриа хөөрөөтэй, ямар юм хүсэж байгаагаа ярьсангүй сайн мэддэг улс болох нь харваас илэрхий байна. Ийм хүмүүстэй ажиллахад өөлөх юу байх вэ дээ. Даан даанаасаа энэ... хэмээн.

	Оросын шинжлэх ухаан том эрдэмтэн нарын нэгийг нэрлээд, маргааш нь надтай утсаар ярихдаа:

	— С.-ийг бидэнтэй нийлж ажиллах уу? гэж саналыг нь асуугаарай гэсэн юм.

	Уг саналыг С. хүлээж авсанд Ленин үнэхээр баярлан алгаа үрлэн байж:

	— Бид Орос, Европын бүх Архимедийг ингэж нэг нэгээр нь талдаа оруулна. Тэгсэн цагт энэ ертөнцийг дуртай ч, дургүй ч эргүүлчихнэ! гэж алиалж байж билээ.

	 

	 

	Дашрамд хэлэхэд намын 8 дугаар их хурал дээр. Н. И. Бухарин:

	— Үндэстэн гэдэг бол хөрөнгөтөн, пролетари хоёр юм. Занал зүхэлт хөрөнгөтний өөрөө засан тохинох эрхийг зөвшөөрөн хүлээх нь юутай ч нийцэхгүй хэрэг гэж байв.

	— Уучлаарай, тийм биш. Энэ чинь жинхэнэ байдалтай нийцэж байгаа зүйл. Та пролетари нар хөрөнгөтнөөс салж тасрах үйл явцыг эш үндэс болгож байх шиг байна. Харин тэгэхдээ уг үйл явц яаж өрнөхийг харах хэрэгтэй гэж Ленин татгалзсан юм. Ленин тэгээд уг үйл явц хэчнээн удаан, төвөгтэй өрнөдгийг Германы жишээн дээр авч яриад, «коммунизмыг хүч хэрэглэх аргаар нэвтрүүлдэггүйг» сануулан аж үйлдвэр арми, хоршоололд сэхээтнүүд ямар ач холбогдолтойн тухай асуудлын талаар ярьсан билээ. Тус их хурал дээр гарсан санал шүүмжлэлийн талаар «Известия» сонинд бичсэн зүйлээс эш татъя. 

	Энэ сонинд бичсэн нь:

	 

	«Энэ асуудлыг ирэх их хурал дээр нэгд нэгэнгүй тодорхой шийдвэрлэх ёстой. Бид коммунизмыг хөрөнгөтний шинжлэх ухаан, техникийн арга хэрэгсэл түүнийг олон түмэнд нэлээд хүртээлтэй болгосон тэр цагт л байгуулж чадна.

	Харин үүний тулд хөрөнгөтнөөс аппаратыг салган авч, бүх мэргэжилтнийг ажилд татан оролцуулах хэрэгтэй. Хөрөнгөтний мэргэжилтэнгүйгээр үйлдвэрлэх хүчийг өөд татах аргагүй. Тэднийг нөхөрсөг хамтын ажиллагааны амьсгалаар ажилчин комиссаруудаар, коммунист нараар хүрээлүүлж, мултран гарахгүй,  тийм нөхцөлд оруулах хэрэгтэй боловч капиталистуудад ажиллаж байснаасаа илүү сайн ажиллах бололцоог тэдэнд олгох хэрэгтэй бөгөөд эс тэгвэл хөрөнгөтний хүмүүжүүлсэн энэ давхарга ажил хийхгүй бүхэл бүтэн давхрагыг албадан ажиллуулах аргагүй юм. Хөрөнгөтний мэргэжилтнүүд соёлын ажилд дасаж дадаад, түүнийг хөрөнгөтний байгууллын хүрээний дотор урагш давшуулж байсан бөгөөд өөрөөр хэлбэл хөрөнгөтнийг асар их материал үйлдвэрээр баяжуулан, пролетари нарт түүнээс үл ялих хэмжээгээр олгож байсан юм. Гэхдээ тэд соёлыг урагш давшуулж байсан бөгөөд энэ бол тэдний мэргэжил билээ. Ажилчин анги соёлыг үнэлж үздэгээр барахгүй, соёлыг олон түмний дунд түгээхэд тусалж байгааг тэд үзээд бидэнд ондоогоор ханддаг болно. Тэгвэл тэд улс төрийн хувьд хөрөнгөтнөөс салахаар ч барахгүй, ёс суртахууны хувьд шал өөр улс болно. Тэднийг манай аппаратад татан оролцуулах хэрэгтэй бөгөөд үүний тулд заримдаа хохирол хүлээхэд ч болно. Бид мэргэжилтэн нарын хувьд жижиг зүйлээр өө сэв эрэх системийг баримтлах ёсгүй. Бид амьдралын аль болох сайн нөхцөлөөр тэднийг хангах ёстой. Энэ бол хамгийн зөв зүйтэй бодлого мөн. Бид өчигдөр жижиг хөрөнгөтний намуудыг хууль ёсны болгох тухай ярьж байсан өнөөдөр меньшевикүүдийг, зүүн эсерүүдийг баривчилж байгаа хэдий боловч энэ бүх хэлбэлзэлдээ аанай нэг, тухайлбал хувьсгалын эсэргүү ажиллагааг тас цохих, хөрөнгөтний соёлын аппаратыг ашиглах хамгаас тууштай ганц шугам баримталж байгаа юм» 

	 

	гэжээ.

	Улс төрийн аугаа их бодлоготны эдгээр сайхан үг нь мөхөс дорой, бэртэгчин чухамдаа нялуун «энэрэнгүй үзэлтний» аливаа бүх гиншилтээс хавьгүй илүү амьд бодитой утга санаа агуулжээ. Ажилчин ангитай хамт чин үнэнчээр хөдөлмөрлөхийг уриалсан энэ уриаг ойлгож үнэлэн үзвэл зохиогчдын дотроос олон хүн түүнийг, ойлгоогүй, үнэлж үзээгүй нь харамсалтай. Тэд сэмээрхэн хорлох, урван, тэрслэхийг илүүд үзсэн хэрэг.

	Хамжлагат ёсыг халсны дараа «ордны хүмүүсийн» дотроос чухамдаа зарцын чанартай байсан хүмүүсийн дотроос аанай бас олон хүн эзэд ноёддоо арьсаа хуулуулж байсан тэр харанхуй  нүхэндээ эзэд ноёддоо зүтгэсэн хэвээр байж билээ.

	 

	 

	Хувьсгалт тактик, ахуй хоёрын хахир ширүүн байдлын тухай Ленин бид хоёр нэлээд ярьдаг байсан юм.

	— Та ямар байлгах гэсэн хүн юм бэ? Урьд хожид үзэгдээгүй ширүүн үзэлцээний үед энэрэнгүй байж болох уу? Зөөлөн сэтгэл, цагаан санаа гаргах арга байна уу? Европ биднийг бүслэн хаагаад, европын пролетари нар тусална гэж найдаж байсан маань өнгөрөөд, хувьсгалын эсэргүү нар биднийг тал бүрээс араатан шиг дайрч байхад бид яах ёстой вэ? Бид эсэргүүцэх ёсгүй тэмцэх эрхгүй гэж үү? Өршөөгөөрэй, бид тийм тэнэг амьтад биш. Бидний хүсэж байгаа юмыг биднээс өөр хэн ч гүйцэлдүүлэхгүйг бид мэдэж байна. Үүнийг хэрэв өөрөөр бодсон бол намайг та энд ингээд сууж байна гэж санаагүй биз дээ? хэмээн Ленин гайхаж уурласан янзтай асуудаг байв.

	Нэг удаа удтал ярилцсаныхаа эцэст Ленин надаас:

	— Үзэлцэхэд хүрэлцэхүйц болоод, илүүдэх цохилтын тоог асууж билээ. Жирийн энэ асуултад нь би уран гоё хариу өгөхөөс хэтэрч чадаагүй юм. Өөрөөр хариулах арга ч байгаагүй гэж бодож байна.

	Есөн шидийн хүсэлт гуйлтаар зовоодог байсан би бусдын төлөө тэгж санаа тавьдаг намайг Ленин өрөвдөн хөөрхийлж байна даа гэж заримдаа мэддэг байсан билээ. Юун гэвэл Ленин:

	— Та өөрийгөө ялих шалихгүй, дэмий юмаар хөөцөлдөж байна гэж бодохгүй байна уу? гэж асуудаг байв.

	Харин би хэрэгтэй гэж үзсэн зүйлээ л хийдэг байсан бөгөөд пролетари нарын дайсан этгээдүүдийн санааг мэддэг хүний ууртай хялайсан харц намайг түлхэж холдуулдаггүй байсан юм. Ленин их харамсан толгой сэгсэрч:

	— Та, нөхдийнхөө өмнө, ажилчдын өмнө нэрээ муутгана шүү дээ гэдэг байсан юм.

	Тэгэхэд нь би нөхөд, ажилчид «хорслоо хөдлөх, хилэгнэхдээ» үнэтэй чухал хүмүүсийн чухам хүмүүсийн эрх чөлөө амь насанд дэндүү хөнгөмсөг «хамаа намаагүй» ханддаг явдал цөөнгүй байгаа ба энэ нь хувьсгалын шударга, бэрхтэй үйл хэрэгт оролцох явдлаас нэлээд том хүчийг хөндийрүүлэн түлхэх тул уг үйл хэргийн нэр хүндийг хэрэггүй, илүү дэлүү догшин ширүүн байдлаар гутаахаар барахгүй, уг үйл хэрэгт үнэхээр хортой юм гэдэг байв. 

	Ленин:

	— Хн-хн гэж үл итгэх байдлаар хоолойгоо засаж, ажилчны үйл хэргээс сэхээтний урвасан олон баримтыг дурдаад; — Энүүхэндээ ярихад, олон хүн, зөвхөн зориг шантархайдаа биш харин бас биеэ тоосондоо, барьц алдахаас айсандаа, бас дур таалалтай онолоо практик дээр балрах вий гэж айсандаа, урваж хөрвөж байна. Бид үүнээс айхгүй байна. Онол таамаглал бол бидэнд ямар нэг «онгон Дархан зүйл» биш, харин ажлын багаж зэвсэг юм гэдэг байв.

	Гэхдээ миний хүсэлтийг хангахаас Ильич татгалзаж байсан удаагүй билээ. Миний хүссэн зүйл биелээгүй өнгөрсөн удаатай бол энэ нь түүний буруу биш, харин Оросын төрийн болхи машины «оныш түлхүүрийн» хэзээ язааны хэмжээгүй олон, ямагт элбэг их байсан тэр «дутагдлын» харгаа согогийн харгай байдаг байлаа. Энэ бол үнэтэй чухал: хүмүүсийн тавиланг хөнгөвчилж, тэдний амь насыг аврахыг үл хүсэгч аль нэг хорт этгээдийн харгай байж мэдэх хэрэг. Үүнд бас «хорлол» оролцсон байж болох бөгөөд дайсан этгээд зальтай шигээ ичгүүр сонжуургүй билээ. Өшөө хонзон хорон санаа яваандаа нөлөөлөх нь их байдаг. Тэгээд ч бас ойр хавийн хүмүүсийнхээ зовлон зүдүүрт бахаа ханаж баярлах дон шүглэсэн эрүүл биш ухаантай өчүүхэн амьтад ч байдаг шүү дээ.

	Ленин инээмсэглэн, надад нэг цахилгаан утас үзүүлсэн нь:

	 

	«Намайг дахин баривчиллаа, тавиулаарай» 

	 

	гэжээ. Иван Вольный гэж гарын үсэг зурсан байв.

	— Бичсэн юмыг нь уншихад тун аятайхан санагдсан юм. Энэ хэдэн үгийг нь уншаад үзэхэд зайлшгүй алдаж эндэж болохыг ойлгодог, гомдсондоо болж уурлан, сүйд майд болдоггүй хүн юм гэдэг нь даруй мэдэгдэж байна. Энэ хүнийг гурав дахиад баривчилж байгаа байх шүү. Та түүнд тосгоноо орхиж одох зөвлөгөө өгвөл зүгээр юм биш үү. Тэгэхгүй бол алж ч магадгүй. Тэндхийнхэн түүнд дургүй бололтой. Цахилгаан утсаар зөвлөгөө өгөөрэй гэж билээ.

	 

	 

	Ленин дайснаа гэж үзэж байсан хүмүүстээ ч туслахад бэлхэн байдаг байсныг нь, тэдэнд туслахад бэлхнээр барахгүй тэдний ирээдүйн төлөө санаа тавьдаг байсныг нь би олон удаа гайхаж байсан билээ. Жишээ нь: Химийн ухааны эрдэмтэн генералын амь нас аюулд учраад байв.

	Ленин, миний яриаг анхааралтай сонсоод:

	— Хн-хн. Та түүнийг лабораторид нь хүүхдүүдийнхээ буу зэвсэг нуусныг мэдээгүй гэж бодож байна уу? Энэ чинь нэг л жоготой хэрэг байна даа. Харин Дзержинский, юмны үнэн мөнийг нарийн олдог хүн тул уг хэргийн учрыг олог гэж байсан юм.

	Хэд хоногийн дараа Петроград руу надтай утсаар ярихдаа:

	— Таны тэр генералыг суллана, суллачхаад ч байгаа байх. Одоо тэгээд юу хийнэ гэж бодож байгаа юм бол? гэж асуув.

	— Гомоэмульс...

	— Тийм, тийм, карболын тийм хүчил байдаг байх аа? Тэнэг карболын хүчил хийг. Түүнд юү хэрэгтэйг нь надад хэлээрэй...

	Ленин хүний амь нас аварч баярласнаа ёжтой үгээр халхалдаг хүн байсан юм.

	Тэгээд хэд хоногийн дараа:

	— Генерал юу болсон бэ? Төвхнөсөн үү? хэмээн дахин асууж билээ.

	 

	 

	19 онд Петербургийн хоол ундны газраар тун сайхан царай зүстэй хүүхэн орж ирээд;

	— Би ч хатагтай байна, нохдодоо өгөх яс аль! гэж зандардаг болжээ.

	Тэр эмэгтэй, доромжлол өлсгөлөн хоёрыг үл тэсвэрлэн Нева мөрөнд унаж үхэхээр шийдсэн боловч дөрвөн нохой нь эзэн авхайнхаа бүтэлгүй санааг гадарлан мэдээд араас нь нэхэн очиж улин хуцаж, гийнаж гаслан амиа хорлохыг нь болиулсан мэтээр ярьцгаадаг байв.

	Би уг үлгэр домгийг Ленинд ярьсан юм. 

	Ленин нүдээ сөлийлгөсхийн намайг ширтэж нүдээ улам онийлгосоор эцэст нь бүр аньж, царай барайлган байж,

	— Зохиосон зүйл гэмээж нь зүгээр зохиожээ. Хувьсгалч шог яриа байна гэв.

	Тэгээд хэсэг дуугүй байснаа босож ширээн дээрх бичиг цаасаа эмхлэх зуураа бодлогоширсон байдалтай:

	— Тийм ээ, энэ хүмүүсийн байдал хүнд байна. Түүх гэдэг хариугаа авахдаа юунаас ч буцдаггүй, хатуу ширүүн эх гэсэн үг. Яриад ч яах вэ? Энэ хүмүүсийн байдал муу байна. Үндсээрээ тасарсан болохоор газарт дахин суулгасан ч ургахгүй гэдгийг тэдний дотроос ухаантай нэг хэсэг нь лав ойлгоно. Европт шилжин очлоо ч гэсэн ухаантай тэдний нь сэтгэлд хүрэхгүй. Тэднийг та тэнд идээшнэ байх гэж бодож байна уу? хэмээн асуухад нь би:

	— Идээшихгүй гэж бодож байна гэв.

	— Тэгэхлээр тэд нэг бол бидэнтэй нийлэх, эсвэл дахиад л гаднын халдан довтлогчдыг урьж залах болно доо.

	— Та хүмүүсийг үнэхээр өрөвддөг хэрэг үү, эсвэл надад тэгж санагддаг юм уу? гэж асуувал:

	— Ухаантай хүмүүсийг өрөвддөг. Манайд ухаантай хүмүүс цөөн байна. Бид их төлөв авьяас билиг төгөлдөр хүмүүс боловч хашин хойрго ухаантай хүмүүс юм гэв.

	Тэгээд, ангийнхаа араатан хэрцгий зан байдлаасаа салаад «большевикуудтай» нийлэн ажиллаж байгаа зарим нөхдийн нэрийг дурдан тэдний тухай эелдэг сайхан сэтгэлийн үүднээс ярьсан билээ.

	 

	 

	Гайхам зориг хатуужилт Ленин бол хамгийн шилдэг хувьсгалт сэхээтний өвөрмөц сайхан чанарыг өвч дүүрэн шингээсэн, тухайлбал өөрийн хэрэгцээг хязгаарлан өөрөө зовж зүдрэхээс, өөрийгөө муу муухайд хүргэхээс, Рахметов шиг хал зовлон үзэхээс буцдаггүй урлагийг үгүйсгэхээс Л. Андреевийн зохиолын нэгэн баатар шиг:

	 

	«Бусад хүн муу амьдарч байхад би ч бас муу амьдрах ёстой» 

	 

	гэж үзэхээс буцдаггүй хүн байв.

	Өлсгөлөнд нэрвэгдээд байдал хүнд байсан 19 онд Ленин нөхдөөсөө цэргүүдээс, хөдөөгийн тариачдаас ирүүлсэн хүнсний зүйлийг идэхээс зовдог байсан юм. Энэ тэр газраас ирсэн илгээлт сэлтийг тохь муутай жижиг байранд нь оруулж өгөхөд сэтгэл нь зовж, царай нь аягүй болж, гурил, чихэр, тосыг өвчтэй буюу өл хоол муугаас тамир тэнхээ нь барагдсан нөхдөд шалавхан тарааж өгдөг байв. 

	Нэг өдөр намайг хоол гэртээ хамт хооллохыг уриад:

	— Астраханиас ирүүлсэн утмал загасаар дайлъя гэж билээ.

	Тэгээд Сократынх шиг саруул сайхан духаа үрчийлгэн хамгийг нэвтэрхий тольдогч хоёр нүдээрээ жишүүхэн хараад:

	— Эзэн ноёнд л ингэж өргөл барьц болдог байсан байх! Үүнийг яаж болиулах вэ? Авахгүй байя гомдоно. Гэтэл газар сайгүй өлсөж өлбөрч байдаг гэж билээ.

	Ленин архи тамхи хоёрыг амандаа ч хүргэдэггүй хүн байсан бөгөөд өглөөнөөс орой хүртэл хүнд бэрх, нарийн төвөгтэй ажил хийж байхдаа өөрийн төлөө сэтгэл зовж үнэхээр чаддаггүй мөртөө нөхдийнхөө амьдралыг сонор соргогоор харж ханддаг хүн байв. Албан тасалгаандаа ширээнийхээ ар талд суугаад үзэг цаас хоёр салгалгүй шуурхайлан бичих зуураа:

	— Сайн байна уу, бие чинь сайн уу? Би одоохон гүйцэх гэж байна. Тэр хөдөө нэг хүн уйтгарлан зовж байна. Алжааж ядарсан бололтой. Дэмжих хэрэгтэй болоод байна. Хүний сэтгэл санаа гэдэг чинь багазаан юм биш үү! хэмээн хурдан ярьдаг хүн байж билээ.

	Москвад нэг удаа гэрт нь очиход:

	— Хоол идсэн үү? гэж асуув.

	— Идсээн.

	— Худал хэлж байгаа юм биш биз дээ?

	— Гэрчлэх улс бий. Кремлийн гуанзад хоол идсэн

	— Тэнд чинь хоол их муу хийдэг гэж дуулдсан.

	— Тийм ч их муугүй, гэхдээ илүү ч хийж чадахаар л байх.

	— Яагаад тэгж муу хийж байна, яавал дээрдэж болмоор байна? гэж Ленин нарийвчлан асуув. 

	Тэгээд уур нь хүрсэн янзтай,

	— Тэдэнд чинь сайн тогооч яагаад олддоггүй юм бэ? Муужирч унатлаа ажил хийж байгаа улсыг эцээхэн идэж уулгахын тулд амт шимттэй хоол өгөх хэрэгтэй. Хоол хүнс элбэг биш, сайн биш байгааг би мэдэж байна. Ингэхлээр чадамгай сайн тогооч хэрэгтэй гээд, хоолны шим тэжээл, шингүүрт амтлаг хачир ямар үүрэг гүйцэтгэдэг тухай эрүүл ахуйн мэргэжилтэн нэг хүний хэлсэн зүйлийг эш татаж ярихад нь:

	— Та иймэрхүү юмны талаар бодож санаж аль заваараа амждаг хэрэг вэ? гэж асуусанд өөдөөс минь:

	— Зохимжтой сайн хоолны талаар уу? гэж асууж билээ.

	Тэгэхэд нь би хэрэггүй юм асууж дээ гэдгээ үгний нь өнгө байдлаас ойлгосон юм.

	Миний хуучин танил, аанай Сормов хотын хүн уян сэтгэлт П. А. Скороходов онцгой комисст ажиллах хүнд байна гэж надад гомдол мэдүүлсэнд өөдөөс нь:

	— Би ч гэсэн үүнийг таны хийх ажил биш төрх байдалд тань тохирохгүй ажил гэж боддог гэвэл, тэрээр гунигтайгаар:

	— Миний төрх байдалд огт тохирохгүй байна гэж зөвшөөрсөн боловч хэсэг зуур юм бодож байснаа: — Харин бие сэтгэлээ хүчлэн барих явдал Ильичд нэг адил олон удаа тохиолддог байсан биз гэж бодоход тэсвэр зориг муутай өөрийнхөө өмнөөс ичих юм гэж ярьж билээ.

	Өөрийн зорин зүтгэж байгаа үйл хэргийн ялалтын төлөө шүдээ зууж «бие сэтгэлээ хүчлэн барьж» төрөлхийн «нийгмийн идеализмыг» албаар дарах хэрэг цөөнгүй ажилчинд тохиолдож байсан бөгөөд тохиолдож ч байгааг би мэдэж байсан, мэдэж ч байна.

	«Бие сэтгэлээ хүчлэн барих» явдал Ленинд өөрт нь тохиолддог байсан бол уу?

	Ленин бусадтай өөрийн талаар ярихдаа өөрийнхөө хувьд анхаарал маш бага хандуулдаг хүн байсан бөгөөд сэтгэл санааныхаа далд үймрэлийг ил гаргалгүй байж хэнээс ч илүү чаддаг байлаа. Харин Горкод байхдаа нэг удаа хэнийх ч юм бэ, хэдэн хүүхдийг энхрийлж өхөөрдөнгөө:

	— Эднүүс биднээс сайхан амьдрах болно, бидний үзэж өнгөрүүлсэн зүйлсийн дотроос олныг нь үзэхгүй улс. Эднүүс хатуу ширүүн амьдрал хавьгүй бага амсана гэж байж билээ.

	Тэгээд эртний суурьшилтай тосгон харагдаж байгаа толгой тийш алсыг ширтэн элдвийн юм бодсон янзтай,

	— Харин би эднүүст атаархахгүй байна. Бидний үеийнхэн түүхт ач холбогдлоороо гайхамшигтай үйлс хэрэгжүүлж дөнгөсөн юм. Нөхцөл байдлын улмаас манай амьдрал хатуу ширүүн байсны учир нь аяндаа мэдэгдэж, цагаадна. Бүгд, нэгд нэгэнгүй ойлгогдоно! гэж байсан билээ.

	Хүүхдүүдийг болгоомжтой, цаанаа л нэг гоц эелдэг зөөлнөөр энхрийлэн өхөөрддөг байсан юм.

	 

	 

	Нэг удаа очиж уулзахад минь, ширээн дээр нь «Дайн ба энх» гэдэг ном тавиастай байв.

	— Толстой ер нь лут хүн байна шүү! Би, энэ дотроос ан гөрөө хийж байгаа байдлын тухай уншъя гэж бодсон юм сан. Гэтэл нэг нөхөрт захидал бичих ёстойгоо гэнэт саналаа. Ном унших зав огт олдохгүй юм даа. Толстойн тухай таны бичсэн жижиг номыг өнгөрсөн шөнө л нэг юм уншлаа.

	Ленин инээмсэглэн, нүдээ онийлгож сандлаа тааламжтайяа налан суугаад намуухан дуугаар:

	— Яасан лут хүн бэ? Яасан гайхамшигтай хүн бэ? Энэ өвгөн үү, ёстой л уран зохиолч хүн юм... Бас нэг гайхамшигтай юм байгааг та мэдэж байгаа биз дээ? Энэ тайжаас урьд өмнө утга зохиолд жинхэнэ сайн эр байсангүй ээ гэв.

	Тэгээд нүдээ онийлгосон хэвээр над руу харж;

	— Европт хэнийг эн жишиж болох вэ? гэж асуугаад, — Эн жиших хүн байхгүй гэж өөрөө өөртөө хариулан хоёр алгаа хооронд нь үрж их баясгалантай инээж билээ.

	Орос орноороо орос хүмүүсээр, оросын урлагаар бахархдагийн шинж байдал нь цөөнгүй илэрдэг байсан хүн. Заримдаа ийм байдал нь Лениний хувьд зохисгүйгээр барахгүй, гэнэн зүйл мэтээр надад санагддаг байсан боловч яваандаа би үүнийг нь ажилчин хүн ардаа сэтгэлийнхээ угаас хайрлаж, баясан баярладгийн нь илрэл юм байна гэж мэддэг болсон юм.

	Каприд байхдаа аварга загасанд тастуулж орооцолдсон торныхоо орооцолдоог болгоомжтой гаргаж байгаа загасчдыг харж суугаад:

	— Манайхан арай овсгоотой гэхэд, арай ч юу бол гэж эргэлзэхэд минь Ленин дургүйцэн:

	— Хн-хн, та энэ дов дээр ирээд орос орноо мартаж орхисон юм биш биз дээ? гэж шууд   асуусан билээ.

	В. А. Десницкий - Строев нэг удаа Ленинтэй хамт Швед явсан тухайгаа надад ярьсан юм. Вагонд Дюрерийн тухай герман ном үзэж явжээ.

	Тэгэхэд зэргэлдээ өрөөнд явсан герман хүмүүс ямар ном бэ? гэж түүнээс асуужээ. Тэд өөрийнхөө их уран зохиолчийн тухай юу ч мэддэггүй нь цаашдаа тодорхой болж, энэ нь Ленинийг бараг баясгасан бөгөөд тэрээр Десницкийд

	— Эднийг өөрийнхөө хүний тухай мэдэхгүй байхад бид мэдэж байна гэж хоёрын хоёр удаа бахархан хэлжээ.

	Ленин нэг орой Москвад Е. П. Пешковагийн гэрт Бетховений сонетыг Исай Добровейний хөгжимдөхийг сонсож суугаад;

	— «Apossionata»-аас илүү, сайхан хөгжим би мэдэхгүй. Түүнийг би өдөр бүр сонсохоос ч буцахгүй. Хүний сэтгэлд багтамгүй гайхамшигтай сайхан хөгжим шүү. Хүн, ямар их гайхамшигтай юм хийж чаддаг юм бэ! гэж би цаг ямагт бахархан, магадгүй гэнэнээр боддог юм гэж байсан билээ.

	Тэгээд нүдээ онийлгож, инээмсэглэн, гунигтайгаар:

	— Харин хөгжим удаан сонсож чадахгүй, сэтгэл үймрээд, нэн бэрх хүнд байдалд амьдарч байж ийм сайхан юм зохиож, бүтээж чаддаг хүмүүсийн толгойг илж, аятайхан дэмий балай юм яримаар санагддаг юм. Гэтэл одоо хэний ч толгойг илж болохгүй, илбэл хазаж хайрна, бид хэдийгээр хүнийг хүч заах аливаа явдлын эсрэг үзэл санаатай боловч толгой руу нь өгчилгөх хайр найргүй өгчилгөх хэрэгтэй байгаа цаг. Хн-хн, үүрэг хариуцлага гэдэг мөн ч хэцүү юм даа! гэж билээ.

	Ленин бие нь маш их алжаан, бараг өвчтэй байсан 1921 оны 8 дугаар сарын 9-нд надад бичихдээ:

	 

	А. М!

	Таны захидлыг Л. Б. Каменевт явууллаа. Би, яах ч чадалгүй болтлоо ядраад байна. Та ч гэсэн цустай цэрээр ханиалгаж байгаа мөртөө яагаад явж эмчлүүлэхгүй байна вэ!! Энэ чинь тун тусгүй, бодлогогүй хэрэг. Европт очвол та сайхан сувиллын газар эмчлүүлж, одоогийнхоосоо гурав дахин илүү зүйл бүтээх болно. Яриангүй тийм шүү. Манайд бол эмчилгээ ч үгүй, хийх бүтээх ч юмгүй ердөө л бухимдаж бачимдах, хий дэмий бухимдаж бачимдахаас цаашгүй. Та явж эмчлүүлэх хэрэгтэй. Битгий зөрүүд аашлаарай танаас гуйя.

	Ленин чинь 

	 

	гэсэн байв.

	Ленин намайг оросоос гадагш явж амрах хэрэгтэй гэж жил гаруй шаардаж шавдуулсан юм. Тийм нүсэр их ажилтай байсан мөртөө хэн нэг хүн өвчтэй, амрах хэрэгтэй байгааг мартахгүй байна гэдэг гайхалтай санагдаж билээ.

	Дээр сийрүүлсэн шиг ийм захиаг Ленин янз бүрийн хүнд олон арваар нь бичдэг байсан биз ээ.

	Ленин нөхдөдөө туйлын их анхаарал халамжтай, энэ нь тэдний амьдралд тохиолдсон аар саархан зүйл дээр ч андашгүй харагддаг байсан тухай би дээр ярьсан билээ. Ингэхдээ амин хувиа бодно гэж ерөөсөө байдаггүй хүн байсан юм. Ухаалаг төрсөн зарим эзэн хүн шударга шулуун авьяаслаг сайн ажилтандаа амин хувийн ашиг тусын үүднээс ханддаг тал байдаг шүү дээ.

	Ленин бол ёстой үнэнч сайн нөхрийн ёсоор, хүнийг өөртэйгөө эн тэгш гэж үздэг үүднээс хайрлаж халамжилдаг юм. Владимир Ильичийг намын нь нэртэй төртэй хүмүүстэй адилтгаж болохгүйг би мэднэ. Ленин харин үүнийг өөрөө мэддэггүй бололтой. Үнэндээ мэдэх гэж ч хүсдэггүй хүн байлаа. Ленин хүнтэй маргахдаа эрс ширүүн бөгөөд хайр найргүй шоолохоор барахгүй зарим үед хорон муухайгаар егж егөөддөг, үнэхээр тэгдэг хүн байсан юм. Харин маргааш нь болоход өчигдөр загнаж «Бангадаж» байсан тэр хүмүүсийнхээ талаар ярихдаа тэдний авьяас билиг, ёс суртахууны тэсвэр, хатуу зоригийг, хатуужлыг 1918—1921 онуудын тамын орных шиг нөхцөл байдлын дунд орон орон, нам намын тагнуул төлөөлөгчдөд тал бүрээсээ бүслэгдсэн нөхцөлд, дайн дажинд шархалсан улс орныг нь идээ бээрээрээ будаж байсан хорт хуйвалдааны дунд эрхлэн гүйцэтгэж байсан шургуу, хүнд хүчир ажил төрлийг нь үнэн голоосоо бахархаж гайхсан өнгөтэй үгийг нь хэчнээн дахин сонсдог байсан гэж бодно. Тэр хүмүүс амрахыг мэдэхгүй ажиллаж, өл хоол муутайн дээр үргэлжийн цагт сэтгэл түгшүүртэй амьдардаг байсан юм.

	Ленин харин өөрөө бол ард иргэний дайн дажны цуст шуурганд үндэс язгуур нь хүртэл доргин донсолсон амьдралын ийм хэцүү бэрх нөхцөл, түгшүүрийг огт амсаагүй юм шиг байдаг байв. М. Ф. Андреевагийн ярьснаар Ленин түүнтэй ярилцаж суугаад цорын ганц удаа л гомдол мэдүүлсэн байдалтай үг алдсан гэдэг.

	― Яая гэх вэ дээ, хонгор Мариа Федровна минь? Тэмцэх хэрэгтэй байна. Өөр аргагүй байна! Хэцүү байгаа биз? Үнэхээр хэцүү байна! Та арай намайг зовж зүдэрдэггүй хүн гэж бодоогүй биз дээ? Зовж зүдрэхээр барах уу! Та Дзержинскийг л хараарай даа. Ямаршуухан янзтай болчхоод байна гэж санана! Яая гэх вэ дээ! Хэцүү бол хэцүү л байхаас биш, давж туулах л байна!

	Би хувьдаа Лениний иймэрхүү гомдлын үг нэг л удаа сонссон.

	— Хөөрхий Мартов биднээс салж одсон мөн тоогүйяа. Даанч тоогүй хэрэг шүү! Гайхмаар сайн нөхөр, шударга шулуун хүн байсан юм сан даа! гэж байж билээ.

	«Орост Ленин, Коллонтай гэдэг хоёрхон коммунист байна» гэж Мартовын бичсэнийг юунаас ч билээ олж уншаад удтал хөгжилтэй хөхөрч байсан нь санагдаж байна.

	Тийнхүү ингэж инээж, шүүрс алдан:

	— Ямар их ухаантай хүн бэ! Ай хөөрхий... гэсэн билээ.

	Ленин «аж ахуйн ажилтан» нэг нөхрийг ажлынхаа тасалгаанаас гаргаж өгөөд, үнэхээр хүндэтгэж, бахдан гайхсан янзтай:

	— Та энэ хүнийг эртний таних уу? Европын ямар ч улсын сайд нарын зөвлөлийн танхим толгойлж байж болохоор хүн шүү гээд, хоёр алгаа хооронд нь үрж инээмсэглэн: — Европ ч манайхыг бодвол авьяаслаг хүмүүсээр ядуухан юм даа гэж билээ.

	Та урьд их бууч байсан нэг большевик, нисэх онгоц онож буудах аппарат зохиосныг их бууны хэрэг эрхлэх ерөнхий захиргаан дээр очиж үзэхгүй юү? гэж асуухад минь Ленин:

	— Тэр талаар надад мэдэх юм байх биш дээ? гэсэн боловч очсон юм. Гэрэл гэгээ муутайхан тасалгаанд уг аппаратыг тавьсан ширээ тойроод, цөм буурал халимаг, сахал самбайтай, долоон дүнсгэр генерал зогсож байсан нь эрдэмтэд билээ. Тэдний дунд энгийн хувцастай Ленин уусаад алга болчихсон шиг санагдсан юм. Аппарат зохиосон хүн түүнийхээ хийц бүтцийг тайлбарлаж эхлэв. Ленин түүний үгийг хоёр гурван минут хэр чагнаж байгаад, сайшаасан янзтай,

	— Мөн, мөн! гэснээ аппарат зохиогчийг улс төрийн бодлогоор шалгаж байгаа юм шиг чөлөөтэйеэ: — Та шагайх цэгийг, тогтоогч оньсыг нэг зэрэг хоёр үүрэг гүйцэтгэхээр яаж хийгээ вэ? Бууны амыг оньсны заалттай өөрөө тохирдгоор холбож болохгүй юү? гэж асуув.

	Тэгээд эвдлэх чадлын талбайн хэмжээ гэх мэтийн юм асуухад нь зохион бүтээгч болон генералууд ам амандаа тайлбарлан өгч байсан бөгөөд маргааш нь тэр зохион бүтээгч надтай уулзаад:

	— Би таныг нэг нөхөртэйгөө ирнэ гэж генералууддаа хэлсэн, чухам хэнтэй ирэхийг чинь хэлээгүй юм. Ильичийг тэд таниагүй шүү. Тэгж нэг их шуугиан дэгдээж сүйд майд болголгүй, харуул хамгаалагчгүй ирнэ гэж хэн бодох вэ дээ. Тэгээд техникийн мэргэжилтэй хүн үү? Профессор уу? Яана гэнэ ээ, Ленин гэж үү? Биш байлгүй гэж хачин их гайхацгааж, тэгвэл манай оньсон техникийг яаж мэддэг хүн бэ? Асууж, барьж байгаа нь техник нарийн мэддэг хүн шиг л байдаг шүү дээ? Худал байх аа! гэцгээсэн шүү. Ер нь тэд Ленинийг ирээд явсан гэдэгт яагаад ч үнэмшээгүй байх аа... гэж ярьсан юм.

	Ленин их бууны хэрэг эрхлэх ерөнхий газраас буцаж явах замдаа сэтгэл хөдөлсөн янзтай инээж хэлэхдээ:

	— Хүнийг урьдаас тийм гэж хэлэхийн аргагүй, аягүй л бол ташаарч магадгүй юм шүү. Би түүнийг хэзээний шударга сайн нөхөр гэж мэдсэн боловч тийм их ухаантай хүн гэж бодоогүй юм. Тэгсэн чинь ёстой ухаантай хүн юм санж. Сүрхий эр юм даа! Харин генералууд нь намайг тэр аппаратын жинхэнэ ашиг тусын талаар эргэлзэх янз гаргахтай зэрэг толгойтой үс нь арзасхийцгээх шиг болно билээ. Би уг нь тэр нарийн зүйлээ хэрхэн үнэлж байгааг нь мэдэх гэж зориуд тэгсэн юм гэж хэлээд тачигнатал инээж: — И. бас өөр зүйл зохион бүтээгээд байгаа гэсэн байх аа? Яах ёстой вэ гэвэл тэр ажлаас нь л өөр юм, хийлгэхгүй байх хэрэгтэй юм. Тийм техникч хүмүүсийг бүгдийг нь уг ажил төрлөө явуулахад нь үнэхээр тохиромжтой нөхцөлтэй болгох бололцоо олддог болоосой! Тэгж гэмээж нь хорин таван жилийн дараа Орос орон дэлхийн тэргүүний орон болсон байх л даа! гэв.

	Ленинийг нөхдөө магтаж байхыг би олон удаа сонссон. Лениний санаанд таалагддаггүй гэлцдэг хүмүүсийн тухайд ч хүртэл хүч чармайлтыг нь зохих ёсоор үнэлэн ярьж чаддаг байсан юм.

	Л. Д. Троцкийн зохион байгуулах авьяас чадварыг өндрөөр үнэлэхэд би их гайхсан юм. Гэтэл миний гайхахыг Владимир Ильич ажаад:

	— Бид хоёрын харилцаа нэг л базаахгүй байгаа юм. Гэвч үнэн юм үнэнээрээ л байх ёстой гэдгийг ч би мэднэ. Цэргийн мэргэжилтэн нарыг Троцкий аргагүй л чадамгай зохион байгуулсан юм шүү гээд хэсэг дуугүй байснаа, намуун бөгөөд урам муутайхан дуугаар,

	— Харин манай хүн биш юм шүү. Бидэнтэй хамт яваа боловч манай хүн биш. Нэр төрд дуртайгаас гадна Лассалийн нэг муу зан тэрүүнд байгаа юм гэж нэмж хэлсэн юм.

	«Бидэнтэй хамт яваа боловч манай хүн биш» гэдэг үгийг хоёр л удаа түүний амнаас сонссон. Хоёр дахь удаагаа аанай нэг том хүний талаар ингэж хэлсэн юм. Тэр хүн түдэлгүй Владимир Ильичийн дараагаар нас барсан даа. Владимир Ильич хүнийг хараад л мэддэг байсан байх. Намайг албан тасалгаанд нь ороход нэг хүн үүд рүү араараа ухрах зуураа мэхэлзэн тонголзож Владимир Ильич түүнийг харалгүй бичиж байсан юмаа бичсээр суулаа.

	— Энэ хүнийг таних уу? гэж Ленин үүд рүү хуруугаар заахад нь би «Дэлхий дахины утга зохиол» сэтгүүлийн асуудлаар хоёр ч удаа уулзсан гэлээ.

	— Тэгсэн чинь?

	— Бүдүүлэг, ширүүн догшин харьцаатай хүн шиг санагдсан.

	— Хн-Хн... Бялдууч амьтан, лав луйварчин байх. Би энэ хүнтэй анх удаа уулзаж байгаа болохоор ташаарч байж магадгүй юм гэж билээ.

	Владимир Ильич ташаараагүй юм. Энэ хүнд Лениний өгсөн үнэлэлтийн зөв нь хэдхэн сарын дараа нотлогдсон юм.

	Ленин хүмүүсийн талаар их боддог, үүний их санаа тавин бодож байсан учир нь: — Октябрийн дараа хүний хүн олон шургалсан манай аппарат эрээн мяраандуу байна. Энэ бол таны хайрлан ивээдэг сэхээтнүүдийн тэдний л өөдгүй хорон санааных, тийм шүү! хэмээн хэлэх нь санаа нь зовдгийнх байсан юм.

	Ленин Горкод надтай хамт зугаалж явахдаа ингэж ярьж байв. Би ямар учраас Алексинскийн тухай ярьснаа санахгүй байна, бодвол тэр болохгүй нэг юм хийчхээд байсан байх аа.

	— Хачин юм шүү. Түүнтэй чинь анх уулзаад л жигших сэтгэл төрсөн юм. Өөрийн эрхгүй л дургүй хүрсэн юм. Хэзээ ч, хэнд ч тэгж дургүй минь хүрч байгаагүй билээ. Хамт ажиллаж байхдаа аль болохоор биеэ барьдаг, тэгэвч энэ мөхдөсийг чинь яая даа байз гэж бодогдоод тун эвгүй байж билээ гээд, Ленин гайхсан янзтай мөрөө хавчин:

	— Өөдгүй муу Малиновскийг олигтой шинжиж мэдсэнгүй. Малиновскийн учир ухаан олдохгүй, тун базаахгүй хүн шүү... гэв.

	Надтай бол Ширүүн багш, сайн санаат «халамжит нөхрийн» ёсоор харилцдаг байсан юм.

	— Таны учир ойлгогддоггүй хачин хүн юм. Утга зохиолд сайн реалист хүн шиг, харин хүнтэй харилцахдаа романтик хүн шүү дээ. Таныхаар бол цөм л түүхийн золиос болчхоод байгаа хэрэг юм биз дээ? Бид түүх мэддэг, золиос бологсод ширээг нь өнхрүүлж, дуганыг нь эвдээд, бурхдыг нь тонилгочих! гэж зөвлөдөг улс. Харин ажилчин ангийн дайчин нам эн түрүүнд сэхээтнүүдийг төвхнүүлэх үүрэгтэй гэж та надад үнэмшүүлэхийг хүсэж байх шив дээ хэмээн хошигнож хэлсэн юм.

	Би эндүүрч байгаа байж магадгүй боловч Владимир Ильич надтай ярилцах дуртай байсан шиг санагддаг юм.

	— Ирээрэй, утасдаарай, уулзамз! гэж бараг цаг ямагт хэлдэг байв.

	Нэгэн удаа:

	— Тантай ярилцаж хөөрөх цаг ямагт сонирхолтой байдаг юм. Та бол тал бүрийн өргөн сэтгэгдэлтэй хүн л дээ гэж билээ.

	Сэхээтнүүдийн санаа сэтгэлийн байдлын тухай, ялангуяа эрдэмтэн нарын тухай их анхааралтай асуудаг байв. Би тэр үед «Эрдэмтэн нарын ахуй байдлыг сайжруулах комисст» А. Б. Халатовтой хамт ажиллаж байсан юм. Бас пролетарийн утга зохиолыг сонирхон:

	— Та үүнээс юу төрнө гэж бодож байна? гэж асуудаг байв.

	— Тэгэхэд нь би их юм хүлээж байна. Харин хэлний шинжлэл, өрнө, дорно зүгийн гадаадын хэлний шинжлэл, аман зохиол, дэлхий дахины утга зохиолын түүх, оросын утга зохиолын түүхийг тус тусад нь тэнхимүүдтэй утга зохиолын дээд сургууль байгуулах нь тун чухал гэж бодож байна гэдэг байлаа.

	Ленин нүдээ онийлгож, тас тас инээж,

	— Хн-хн. Сайхан боловч саартай санаа байна! Сайхны нь хувьд би татгалзахгүй. Харин саар их л тохиолдоно доо. Тийм үү? Манайд энэ талаар өөрийн профессорууд байхгүй, гэтэл хөрөнгөтний профессорууд ямаршуу түүх сөхөх вэ дээ... Бид одоохондоо энэ ажлыг гүйцэтгэж чадахгүй, гурваас таван жил хүлээх хэрэгтэй гээд

	— Унших зав даан ч гарахгүй юм! гэж харамсаж байж билээ.

	Демьян Бедныйгийн зохиол ухуулгын ач холбогдолтойг удаа дараа их онцлон тэмдэглэдэг байсан боловч,

	— Бүдүүн баарагдуу байна. Уншигчдаас хоцорч байна, бага зэрэг түрүүлж байх хэрэгтэй гэдэг байв. 

	Маяковскийд төдий л итгэдэггүйгээр барахгүй, эгдүүцдэг байсан юм.

	— Хэрэгтэй хэрэггүй үг дур зоргоороо хашхирч байна. Бичсэн юм болгон нь нэг л биш, ойлгомж муутай, нэг л биш санагдаад байх юм. Хамаг юм нь авцалдаагүй, уншихад төвөгтэй байна. Авьяастай юу, гэвэл тун их авьяастай хүн! Хн-Хн, юу болохыг нь харж байя даа! Ингэхэд ер нь танд шүлэг бичдэг хүн тун олон болсон юм шиг санагдахгүй байна уу? Сонин сэтгүүлийн бүхэл бүтэн хуудас шүлэг, бас тэгтэл өдий төдий эмхэтгэл өдөр болгон шахам гарч байдаг болжээ.

	Тэгэхэд нь би, одоо үеийн залуучууд дуу сонирхож байгаа нь зүй ёсны хэрэг мөн. Дунд зэргийн шүлэг бичих нь үргэлжилсэн сайн зохиол бичихээс хялбар, бага цаг шаардагдахаас гадна шүлэг зохиох арга барилын талаар сайн багш нар маш олон байна гэж би бодож байна гэсэн юм.

	— Ээ мэдэхгүй дээ, шүлэг бичих үргэлжилсэн зохиол бичихээс хялбар гэдэгт би итгэхгүй байна! Яагаад тийм байх вэ? Би бол арьсыг чинь хуулна гэсэн ч хоёр мөр ч шүлэг бичиж чадахгүй гээд, хөмсгөө үл мэдэг зангидан, — Өөрийн болон Европын бүх хуучин хувьсгалт утга зохиолыг олон түмний дотор нэвтрүүлэх хэрэгтэй гэсэн юм.

	 

	 

	Ленин орос орноосоо гадуур олон жил оршин сууж, өөрийн орны бүх байдлыг анхааралтай ажиглаж судалсан орос хүн билээ. Улс орноо алсаас харахад улам гоё сайхан хурц тод харагдана. Ленин өөрийн орны далд хүч, ард түмний онц авьяас оюун билгийг, хүнд нүсэр түүхт байдалд бүрэн тодорч сэрээгүй байсан боловч газар бүхэнд орос орны сонин хачин амьдралын бараан өнгөн дээр алтан од шиг гялалзаж байсан энэ авьяаст оюун билгийг зөв үнэлсэн юм.

	Энэ ертөнцийн үнэхээр их, жинхэнэ хүн Владимир Ильич Ленин нас барав. Ийнхүү нас барсан явдалд нь таньдаг мэддэг хүн бүхний элэг нь эмтэрч, зүрх шархаллаа!

	Харин түүнийг үхлийн бараан сүүдэр дайрсан нь даян дэлхийн хөдөлмөрчин ард түмний жолоодогч түүний ач холбогдлыг дэлхий дахинд улам эрс тодорхой үзүүлэв.

	Түүнийг үзэн ядаж, гүтгэн гүжирдэх бузар явдал хэчнээн их байсан хэдий боловч ганьхран зовсон түмэн олны сэтгэлийн гүнд Лениний асаасан гэрлийг харанхуйлах хүч байхгүй юм.

	Даян дэлхийд энэ хүн шиг үнэхээр мөнх дурсагдах гавьяатай хүн байгаагүй юм.

	Владимир Ильич Ленин нас барав. Түүний оюун билиг, зориг эрмэлзлийг нь залгамжлагчид нь энх тунх байна. Тэр ертөнцөд хаана ч, хэзээ ч, хэний ч ажиллаж байснаас амжилттай ажиллаж амьдарч байна.

	 

	(1924―1930 он)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1967 оны хэвлэлийн Хэвлэн нийтлэлийн мэдээлэл

	 

	А. М. ГОРЬКИЙ

	 

	В. И. ЛЕНИН

	(дахин засварласан хоёр дахь хэвлэл)

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО

	УЛААНБААТАР

	1967

	 

	Техн. ред. Ц. Өнөр

	Хянагч Ө. Шаравдорж

	өрөлтөд 1967 оны 8-р сарын 18-нд оруулж 

	Хэвлэлтэд 1967 оны 10-р сарын 2-нд шилжүүлж 

	10015 ширхэг хэвлэв.

	Хэв. хуудас 1,6 

	Хэв. нэгж хуудас 2,5 

	Цаасны хэмжээ 84Х108 1/32. 

	 

	Зах № 321

	Сүхбаатарын нэрэмжит  Хэвлэлийн Комбинат 

	Улаанбаатар, Сүхбаатарын талбай 2

	
Заметки

		[←1]
	 Ферри — төмөр (латин) гэсэн үг (орч.)




	[←2]
	 1917-1918 онд (ЦБ)




	[←3]
	 Лениний уулын нэр (орч.)

